
Útdráttur 

Sjálfboðaliðar í neyðarviðbrögðum á Íslandi gegna mikilvægu hlutverki í neyðaraðgerðum 

og eru hluti af almannavarnakerfinu. Þeir bjóða fram aðstoð sína þegar hættulegar 

aðstæður eiga sér stað og leggja fram vinnu í þágu meðborgara sinna og þjóðfélagsins. 

Markmið rannsóknarinnar er að varpa ljósi á hlutverk og reynslu sjálfboðaliða hjá 

Rauða krossinum á Íslandi í neyðaraðgerðum innanlands. Reynt var að svara 

rannsóknarspurningunni „Hvert er hlutverk sjálfboðaliða hjá Rauða krossinum í 

neyðaraðgerðum innanlands?“. 

Til að svara rannsóknarspurningunni voru tekin eigindleg viðtöl við sex sjálfboðaliða 

hjá Rauða krossinum á Íslandi sem hafa tekið þátt í neyðaraðgerðum hérlendis.  

Niðurstöður sýndu að sjálfboðaliðar hafa ákveðið hlutverk í neyðaraðgerðum. 

Aðstæður í neyðaraðgerðum eru þó aldrei eins og því þurfa sjálfboðaliðar að vera tilbúnir 

að bregðast við óvæntum uppákomum sem geta átt sér stað. Um leið og aðstæður 

breytast, breytist hlutverk sjálfboðaliða. Aðstæður í neyðaraðgerðum geta verið erfiðar 

en þrátt fyrir það leið engum viðmælanda illa á meðan aðgerðum stóð heldur litu á þetta 

sem verkefni sem þyrfti að sinna og gera það vel. Samskipti milli sjálfboðaliða hjá Rauða 

krossinum og við aðra viðbragðsaðila voru mjög góð og fagmannleg. Rauði krossinn 

stendur sig vel að þjálfa sjálfboðaliða og útvega þeim þær bjargir sem þeir þurfa til að 

sinna verkefnum sínum. 

 

 

 

 

Lykilorð: Sjálfboðaliðar, neyðarvarnir, neyðarástand, Rauði krossinn, almannavarnir. 

Abstract 

Emergency volunteers in Iceland have a very important role in response to crisis and are 

a part of the public emergency services. They offer their help in dangerous situations and 

selflessly work for the good of the society.  

The objective of this study is to examine the role and experience of the Icelandic Red 

Cross emergency volunteers in Iceland.  

The main research question of this study is “What is the role of Icelandic Red Cross 

emergency volunteers in Iceland?”.  

Qualitative research methods were used and interviews were conducted with six 

Icelandic Red Cross volunteers that have participated in disaster response in Iceland.  

The findings of the research are that volunteers have a specific role in disaster 

response. The situation during a crisis differs all the time which means that the volunteers 

have to be ready to act on constant changes. When the situation changes the role of 

volunteers changes as well. Conditions in disaster response can be difficult but despite of 

that no interviewee felt bad while working during crisis. They considered the disaster 

response as a task that needed to be dealt with in a constructive way. Communications 

between Red Cross volunteers and other response units were good and professional. The 

Red Cross does a good job in training volunteers and equip them with resources needed 

for their tasks. 

 

 

 

 

Key words: Volunteers, disaster management, crisis, Red Cross, public emergency 

services. 

Formáli  

Þessi ritgerð er 30 eininga (ECTS) lokaverkefni í meistaranámi til starfsréttinda í 

félagsráðgjöf við Félagsráðgjafardeild Háskóla Íslands. Hér verður fjallað um hlutverk og 

reynslu sjálfboðaliða hjá Rauða krossinum á Íslandi í neyðaraðgerðum hérlendis.  

Ég vil þakka leiðbeinanda mínum, Dr. Steinunni Hrafnsdóttur prófessor, fyrir faglega 

leiðsögn, hvatningu og lán á bókum. Einnig vil ég þakka sviðsstjóra innanlandssviðs og 

innanlandsfulltrúa hjá Rauða krossinum á Íslandi fyrir aðstoðina við að útvega 

viðmælendur í rannsóknina. Viðmælendur mínir fá mínar bestu þakkir fyrir að hafa gefið 

sér tíma til að hitta mig, svara spurningum mínum og deila reynslu sinni með mér.  

Miklar þakkir færi ég foreldrum mínum Kristjáni Sturlusyni og Sigrúnu Málfríði 

Arnarsdóttur fyrir alla hvatninguna og ómetanlegan stuðning sem þau hafa veitt mér í 

gegnum alla mína skólagöngu. Föður mínum vil ég þakka sérstaklega fyrir allar góðar 

ábendingar og leiðbeiningar við gerð ritgerðarinnar. 

Að lokum við ég þakka ömmu minni Þrúði Kristjánsdóttur fyrir yfirlesturinn.  

1 Inngangur 

Með auknum loftslagsbreytingum á síðustu árum hefur hætta á ofsaveðri eins og 

hitabylgjum, hvirfilbylum, flóðum og þess háttar aukist. Þar af leiðandi mun að öllum 

líkindum fjölga útköllum hjá viðbragðsaðilum eins og Rauða krossinum (Braman, Aalst, 

Mason, Suarez, Ait-Chellouche og Tall, 2013). Vegna landfræðilegra þátta varðandi Ísland 

er mikil hætta á að hér verði náttúruhamfarir eins og jarðskjálftar, eldgos og óveður 

(Eydal, Ómarsdóttir, Cuadra, Dahlberg, Hvinden, Rapeli og Salonen, 2016). Þegar 

hættuástand vegna náttúruhamfara eða annarra stórslysa skapast á Íslandi þá fer 

neyðarvarnarkerfi Rauða krossins í gang (Rauði krossinn, e.d.-c). 

Hlutverk sjálfboðaliða í neyðarviðbrögðum við slíkar aðstæður geta verið margvísleg 

og mismunandi (Johansson, Danielsson, Kvarnlöf, Eriksson og Karlsson, 2018). Rauði 

krossinn á Íslandi gegnir mikilvægu hlutverki í neyðaraðgerðum og er hluti af 

almannavarnakerfinu. Sjálfboðaliðar félagsins eru til taks dag og nótt (Eydal, Ómarsdóttir 

o.fl., 2016; Rauði krossinn, e.d.-c). Samkvæmt tölum frá árinu 2016 hafa um 750 

sjálfboðaliðar hjá Rauða krossinum á Íslandi verið þjálfaðir til að setja upp 

fjöldahjálparstöðvar, veita sálrænan stuðning og skyndihjálp. Þeir gegna því mikilvægu 

hlutverki þegar hamfarir eiga sér stað (Eydal, Ómarsdóttir o.fl., 2016). 

Markmið þessarar rannsóknar er að lýsa hlutverki sjálfboðaliða í neyðaraðgerðum hjá 

Rauða krossinum á Íslandi. Ekki var einblínt á hlutverk sjálfboðaliða í neinum ákveðnum 

aðgerðum, heldur var horft á neyðaraðgerðir almennt.  

Rannsóknarspurningin er: „Hvert er hlutverk sjálfboðaliða hjá Rauða krossinum í 

neyðaraðgerðum innanlands?“. Skoðuð var reynsla og upplifun sjálfboðaliða hjá Rauða 

krossinum á Íslandi sem hafa tekið þátt í neyðaraðgerðum hérlendis.  

Vegna þess mikilvæga hlutverks sem sjálfboðaliðar sinna hérlendis þegar 

neyðarástand verður, skiptir máli að komast að því hvernig sjálfboðaliðar líta á hlutverk 

sitt. Það getur orðið til þess að hægt sé að virkja sjálfboðaliðana betur þannig að framlag 

þeirra nýtist sem best í viðbrögðum við neyðarástandi. Einnig skiptir upplifun þeirra og 

líðan máli og sömuleiðis hvernig stuðning þeir fá. Neyðarástand getur haft mikil áhrif á 

þolendur og einnig á sjálfboðaliða sem eru að aðstoða þá (Thormar, Gersons, Juen, 

Karlsson, Djakababa og Olff, 2013). 

Ritgerðin skiptist í sex kafla, inngang, fræðilega umfjöllun, aðferð, niðurstöður, 

umræðu og lokaorð.  Fræðilegi kaflinn  fjallar um lykilhugtök rannsóknarinnar og einnig 

kenningar og fyrri rannsóknir. Aðferðafræðikaflinn fjallar um þær rannsóknaraðferðir sem 

rannsakandi beitti við rannsóknina. Niðurstöðukaflinn fjallar um þau þemu sem fram 

komu í rannsókninni. Í umræðukaflanum er fjallað um styrkleika og veikleika 

rannsóknarinnar, mögulegar framtíðarrannsóknir og  niðurstöður dregnar saman og 

settar í samhengi við fræðilega umfjöllun. Síðasti kaflinn í ritgerðinni eru lokaorð þar sem 

dregin er saman lokaályktun.   

2 Fræðileg umfjöllun 

Í þessum kafla verður farið yfir helstu hugtök sem tengjast rannsókninni. Fjallað verður um 

lykilhugtökin sjálfboðaliðar, félagasamtök, neyðarástand, almannavarnir og neyðarvarnir. 

Einnig verður fjallað um Rauða krossinn, stjórnun sjálfboðaliða og samskipti milli sjálfboðaliða 

og fagaðila. Horft verður til fyrri rannsókna sem gerðar hafa verið á þessu sviði. Loks verður 

fjallað um kenningar um áhugahvöt og þarfapíramída Maslow sem tengja má viðfangsefninu. 

2.1 Sjálfboðaliðar 

Sjálfboðaliðar í neyðaraðgerðum eru einstaklingar sem bjóða fram aðstoð sína þegar 

hættulegar aðstæður eiga sér stað án þess að þiggja laun fyrir. Þeir aðstoða fórnalömbin og 

leggja fram vinnu í þágu meðborgara sinna og þjóðfélagsins (Aguirre, Macias-Medrano, 

Batista-Silva, Chikoto, Jett og Jones-Lungo, 2016; Whittaker, McLennan og Handmer, 2015). 

Sjálfboðastarf hefur visst formlegt skipulag. Sjálfboðaliðar geta verið skráðir/formlegir 

sjálfboðaliðar og óskráðir/óformlegir sjálfboðaliðar (Aguirre, Macias-Medrano, o.fl., 2016; 

Sigríður Björk Þormar, 2015; Whittaker, McLennan og Handmer, 2015).  

Skráðir/formlegir sjálfboðaliðar í neyðaraðgerðum (e. formal emergency volunteers) eru 

einstaklingar sem eru skráðir í félagasamtök og hafa sérhæft sig í að bregðast við slysum og 

hamförum (Aguirre, Macias-Medrano, o.fl., 2016; Whittaker, McLennan og Handmer, 2015). Í 

sjálfboðaliðarannsóknum eru formlegir sjálfboðaliðar skilgreindir sem einstaklingar sem eru 

ekki skuldbundnir fórnarlömbunum. Þeir eru ekki með fjölskyldu- eða vináttutengingar við 

fórnarlömbin (Whittaker, McLennan og Handmer, 2015).  

Óskráðir/óformlegir sjálfboðaliðar (e. spontaneous volunteers) eru einstaklingar sem eru 

á staðnum þegar neyðartilfelli á sér stað eða koma og bjóða fram aðstoð sína án þess að vera 

kallaðir út. Þetta getur verið fólk sem hefur reynslu og þjálfun í að aðstoða í neyðartilfellum 

en líka einstaklingar sem hafa enga reynslu eða þjálfun (Aguirre, Macias-Medrano, o.fl., 2016; 

Harris, Shaw, Scully, Smith og Hieke, 2017; Whittaker, McLennan og Handmer, 2015). Þetta 

geta verið nágrannar og annað fólk sem er á vettvangi fyrir tilviljun sem tekur til við að aðstoða 

þá sem þurfa hjálp vegna hættulegra aðstæðna eða fólk sem rennur blóðið til skyldunnar 

þegar einhver atburður verður. Þessir einstaklingar eru ekki skráðir í ákveðin félagasamtök 

sem sérhæfa sig í neyðaraðgerðum heldur eru þeir hluti af samfélaginu (Aguirre, Macias-

Medrano, o.fl., 2016; Whittaker, McLennan og Handmer, 2015). Þeir geta boðið fram aðstoð 

sína sem einstaklingar eða sem hluti af hópi. Það er mismunandi hversu lengi þeir taka þátt í 

aðgerðunum. Sumir staldra stutt við en aðrir vilja vera lengur (Whittaker, McLennan og 

Handmer, 2015).  

Sjálfboðaliðar vinna ómetanlegt og óeigingjarnt starf. Margir eru til taks allan 

sólarhringinn ef neyðartilvik eiga sér stað. Sjálfboðaliðar geta sinnt fjölbreyttum verkefnum 

eins og neyðaraðgerðum, nefndarsetu, ráðgjöf og fleira. Þeir tileinka sér ákveðna þekkingu til 

að aðstoða aðra án þess að hugsa um eigin hag (Sigrún Júlíusdóttir og Sigurveig H. 

Sigurðardóttir, 1997). Sjálfboðastörf eru ekki einungis góð fyrir samfélagið heldur líka fyrir 

sjálfan sjálfboðaliðann (Thoits og Hewitt, 2001). 

Ýmsar ástæður geta verið fyrir því hvers vegna fólk gerist sjálfboðaliðar. Rannsóknir hafa 

þó sýnt að þeir þættir sem vega þyngst eru persónulegt verðmætamat og gildismat. Fólk vill 

láta gott að sér leiða og hjálpa öðrum. Sumir eru að bæta eigið sjálfsmat með því að hjálpa 

öðrum. Það veitir fólki ánægju að finna að það er að gegna mikilvægu hlutverki. Fólk vill leggja 

sitt af mörkum til samfélagsins með því að nýta þekkingu sína og reynslu. Einnig skiptir máli að 

fólk hafi áhuga og trú á málstaðnum. Sumir gerast sjálfboðaliðar vegna þess að vinir þeirra eða 

makar eru sjálfboðaliðar og þeir vilja vera í félagsskap þeirra og vinna að sameiginlegum 

áhugamálum (Sigurveig H. Sigurðardóttir, 2008; Steinunn Hrafnsdóttir, Ómar H. 

Kristmundsson og Guðbjörg Andrea Jónsdóttir, 2017). Samkvæmt íslenskri rannsókn sem birt 

var árið 2017 eru gildismat og starfsframi ríkari ástæður hjá konum en körlum fyrir þátttöku í 

sjálfboðastörfum. Einnig höfðu þessir tveir þættir mikil áhrif á að ungt fólk tók þátt í 

sjálfboðastörfum. Eldra fólk nefndi oftar félagslegar aðstæður fyrir því að það stundaði 

sjálfboðin störf. Þeir einstaklingar sem voru með litla menntun nefndu oftar félagslegar 

aðstæður heldur en þeir sem voru með meiri menntun (Steinunn Hrafnsdóttir, Ómar H. 

Kristmundsson og Guðbjörg Andrea Jónsdóttir, 2017).  

Ein af fyrstu rannsóknum sem gerð hefur verið á þessu sviði á Íslandi var rannsókn Sigrúnar 

Júlíusdóttur og Sigurveigar H. Sigurðardóttur (1997) um hvers vegna einstaklingar taka þátt í 

sjálfboðnu starfi. Þær skoðuðu tvö félög, Rauða krossinn og Félag eldri borgara. Niðurstöður 

úr þeirri rannsókn sýndu að gildismat var meginástæða fyrir sjálfboðastarfi. 

2.1.1 Sjálfboðaliðastarf á Íslandi 

Frjáls félagasamtök og sjálfboðaliðastörf hafa verið og eru mikilvæg fyrir félagslega velferð hér 

á landi. Á seinni hluta 19. aldar tók sjálfboðaliðastarf að þróast hérlendis. Þá var byrjað að 

stofna ýmis frjáls félagasamtök (Margrét Guðmundsdóttir, 2000; Ómar H. Kristmundsson og 

Steinunn Hrafnsdóttir, 2012; Sigrún Júlíusdóttir og Sigurveig H. Sigurðardóttir, 1997; Steinunn 

Hrafnsdóttir, 2008). Mörg félög sinntu málum sem opinberir aðilar tóku síðan við (Sigrún 

Júlíusdóttir og Sigurveig H. Sigurðardóttir, 1997). Í byrjun voru aðeins embættismenn og menn 

í efri stéttum sem gátu verið félagsmenn í félagasamtökunum og hafði almenningur venjulega 

ekki aðgang að þessum félögum (Margrét Guðmundsdóttir, 2000; Steinunn Hrafnsdóttir, 

2008). Það breyttist þegar fjöldahreyfingar mynduðust í byrjun 20. aldarinnar. Þau félög sem 

voru stofnuð á þeim tíma voru byggð á sjálfboðastarfi og lýðræðishugsjónum. Fram að fjórða 

áratug síðustu aldar ráku frjáls félagasamtök flestar stofnanir á sviði félags- og heilbrigðismála 

fyrir utan það sem var lögboðið. Á þessum tíma voru stofnuð mörg kvenfélög sem voru með 

fjáraflanir, börðust fyrir réttindum kvenna, aðstoðuðu fátæka og hjúkruðu sjúkum. Árið 1947 

þegar framfærslulögin voru sett, tóku ríki og sveitarfélög við mörgum af þessum verkefnum 

en mörg félagasamtök störfuðu þó áfram. Sjálfboðaliðasamtökum á Íslandi byrjaði síðan að 

fjölga eftir 1980 (Steinunn Hrafnsdóttir, 2008). 

Samkvæmt rannsókn Steinunnar Hrafnsdóttur (2005) unnu karlar og konur álíka mikið við 

sjálfboðastörf á Íslandi en það var munur á hvers konar verkefnum þau sinntu. Konur störfuðu 

meira í góðgerðar- og líknarfélögum meðan karlar voru í íþróttafélögum og björgunarsveitum. 

Í síðari rannsókn Steinunnar Hrafnsdóttur, Guðbjargar Andreu Jónsdóttur og Ómars H. 

Kristmundssonar (2014) á þátttöku í sjálfboðastörfum á Íslandi kom fram að ekki var munur 

milli kynja hvaða sjálfboðastörfum þau sinntu, fyrir utan að karlar voru líklegri til að vera í 

sjálfboðastörfum hjá íþrótta- og æskulýðsfélögum. Flestir unnu sjálfboðastörf fyrir íþrótta- og 

tómstundafélög. Þátttaka í sjálfboðaliðastörfum er mikil í alþjóðlegum samanburði og líkist því 

sem er á hinum Norðurlöndunum.  

Samkvæmt rannsókn sem var birt árið 2017 eru konur í miklum meirihluta meðal 

sjálfboðaliða hjá Rauða krossinum á Íslandi. Fólk um fimmtugt eða eldra er fjölmennast í 

sjálfboðastörfum hjá félaginu. Flestir sjálfboðaliðanna eru í launavinnu og hlutfallslega fleiri 

stunda sjálfboðastörf á landsbyggðinni en á höfuðborgarsvæðinu (Steinunn Hrafnsdóttir, 

Ómar H. Kristmundsson og Guðbjörg Andrea Jónsdóttir, 2017). 

Samkvæmt tölum frá Eurostat frá árinu 2015 sést að hlutfall einstaklinga sem stundar 

sjálfboðastörf (formlegir sjálfboðaliðar og óformlegir sjálfboðaliðar) á Íslandi er hátt í 

samanburði við önnur lönd á Evrópska efnhagsvæðinu, sjá mynd 1 (Eurostat, e.d.). 

Mynd 1. Þátttaka í sjálfboðastörfum (Eurostat, e.d.). 

2.1.2 Sjálfboðaliðastarf í öðrum löndum

Á Norðurlöndunum, í Bretlandi, Bandaríkjunum og víðar er aldalöng hefð fyrir 

sjálfboðastörfum og fer það eftir menningargerð hverrar þjóðar hvaða sess sjálfboðastörf 

skipa. Hugmyndir um mannúðarstörf hafa breyst með tímanum í takt við félagslega framþróun 

og þjóðfélagsaðstæður. Á 18. og 19. öld var mikill fjöldi góðgerðarsamtaka starfræktur og var 

vinsælt meðal vel settra borgara að huga að fátækum. Ekki var neitt skipulagt mat á þörfinni á 

starfsemi góðgerðarsamtaka í byrjun. Aðaltilgangurinn var að bæta úr augljósri neyð. Þessi 

félög störfuðu yfirleitt á vegum kirkjudeilda eða trúfélaga. Á þeim tíma náði mannúðarstarf 

yfir langtum fleiri verksvið en nú. Þá voru afskipti ríkisins af fátækum í lágmarki. Félagsleg 

vandamál fylgdu iðnbyltingunni og þarfir almennings breyttust. Samfélögin þurftu þá að taka 

meiri ábyrgð á félagslegri velferð þegnanna. Með tilkomu góðgerðarsamtaka var fundin leið 

til að takast á við þessi vandamál og fátækt sem fylgdi vaxandi fólksfjölgun í borgunum. Segja 

má að sjálfboðaliðasamtök í dag séu einskonar nútíma útgáfa af gömlu góðgerðarsamtökunum 

(Sigrún Júlíusdóttir og Sigurveig H. Sigurðardóttir, 1997). 

Samkvæmt tölum frá Eurostat frá árinu 2015 er meirihluti sjálfboðaliða í Evrópu 

óformlegir sjálfboðaliðar en færri formlegir sjálfboðaliðar sem eru skráðir í ákveðin 

félagasamtök. Munurinn var þó ekki mikill en þeir sem stunduðu sjálfboðastörf með 

formlegum hætti voru 19,3% á meðan þeir sem stunduðu sjálfboðastörf með óformlegum 

hætti voru 22,2%. Munurinn var þó meiri í Hollandi, Svíþjóð og Finnlandi. Síðan voru fleiri 

sjálfboðaliðar sem stunduðu sjálfboðastörf með formlegum hætti á Kýpur og Möltu. Þeir 

sjálfboðaliðar sem voru virkastir voru á aldrinum 65 til 74 ára en ekki var mikill munur á körlum 

og konum. Þó voru aðeins fleiri karlar sjálfboðaliðar sem stunduðu sjálfboðastörf með 

formlegum hætti og konur aðeins fleiri í óformlegum sjálfboðastörfum (Eurostat, e.d.).  

Sjálfboðageirinn á Norðurlöndum er öflugur og leggur sitt til varðandi bjargir vegna 

neyðarviðbragða. Hins vegar er það mismunandi milli landanna hversu formgerð þessi aðild 

er. Á Íslandi er þetta hlutverk langstærst og framlag formlegt þar sem til staðar eru samningar 

milli almannavarnadeildar ríkislögreglustjóra, Rauða krossins og Slysavarnafélagsins 

Landsbjargar (Eydal, Ómarsdóttir, o.fl., 2016). 

2.1.3 Samvinna sjálfboðaliða og fagaðila 

Samband milli fagaðila og sjálfboðaliða hefur stundum verið spennuþrungið í gegnum tíðina. 

Fagaðilar geta verið dómharðir gagnvart sjálfboðaliðum og verið með ákveðna „steríótýpu“ af 

þeim í huga. Sjálfboðaliðar geta síðan litið á fagaðila sem ráðríka og skipandi. Ástæða þessarar 

spennu á milli hópanna tveggja getur verið að fagaðilar óttist um starfsöryggi sitt og séu 

hræddir um að sjálfboðaliðar muni taka af þeim störfin (Barsky, Trainor, Torres og Aguirre, 

2007; McClam og Spicuzza, 1988). Óttinn við að missa vinnuna er ógn sem starfsmaðurinn býr 

við en ekki sjálfboðaliðinn. Reynslan hefur sýnt að ef starfsmönnum fækkar þá fækkar líka 

sjálfboðaliðum og því er það röng ályktun að með því að fjölga sjálfboðaliðum sé hægt að 

fækka starfsfólki. Sveiflur í fjölda sjálfboðaliða og starfsfólks félagasamtaka fylgjast að (Kristján 

Sturluson, 2008-b). Starfsmenn verða að gera sér grein fyrir að starf sjálfboðaliðans er annars 

eðlis en launaðra starfsmanna. Starfsmenn verða að hafa skilning á starfi sjálfboðaliðans 

(Sigurveig H. Sigurðardóttir, 2008; Studer, 2016).  

Rannsókn Studer (2016) sýndi að samstarf og virðing milli starfsmanna og sjálfboðaliða er 

marktækur þáttur varðandi alla stjórn á störfum sjálfboðaliða. Sjálfboðaliðar og fagaðilar eru 

að vinna að sameiginlegu markmiði og báðir aðilar verða að njóta viðurkenningar fyrir störf 

sín (Kristján Sturluson, 2008-b; McClam og Spicuzza, 1988; Sigurveig H. Sigurðardóttir, 2008; 

Studer, 2016). Það skiptir miklu máli að traust ríki milli beggja hópa og hlutverk hvors annars 

séu skýr til að koma í veg fyrir árekstra milli þeirra (McClam og Spicuzza, 1988; Sigurveig H. 

Sigurðardóttir, 2008; Studer, 2016). Þeir eiga ekki að líta á stöðuna sem hagsmunaárekstra 

heldur sem gagnkvæman ávinning (Kristján Sturluson, 2008-b). Báðir aðilar verða að sýna 

skilning á hlutverki hvors annars og einnig að þekkja muninn á hlutverkunum. Þess vegna er 

mikilvægt að hlutverk sjálfboðaliða séu skýr og líka hvers sé ætlast til af þeim. Gæta þarf þess 

að það myndist ekki stórt bil milli sjálfboðaliða og fagaðila. Mikilvægt er að fagaðilar komi fram 

við sjálfboðaliða á jafningjagrundvelli og öfugt. Félög sem eru með launað starfsfólk og 

sjálfboðaliða verða að byggja upp traust og virðingu milli hópanna tveggja. Þetta skiptir miklu 

máli svo að allir geti unnið saman. Góð samskipti verða að vera milli sjálfboðaliða og fagaðila 

til að samvinnan sé sem best. Einnig er mikilvægt að báðir hópar séu vel þjálfaðir og fái fræðslu. 

Sjálfboðaliðar hafa mismunandi bakgrunn og hæfileika sem er hægt að nýta á ýmsum sviðum 

innan félagasamtaka. Þeir koma með ný sjónarmið og eru skapandi. Starfsmenn 

sjálfboðaliðahreyfinga verða að vera opnir fyrir þessum sjónarmiðum til að félögin geti vaxið 

(McClam og Spicuzza, 1988; Studer 2016). 

Rannsókn Meyer, Schmidt, Zernikow og Wager (2018) á samvinnu starfsmanna og 

sjálfboðaliða í umönnunarstarfi barna sýndi að starfsmenn og sjálfboðaliðar vildu meiri 

samskipti sín á milli til að styrkja sambandið og öðlast þá tilfinningu að vera eitt lið. Samskipti 

voru lykilatriði að góðri samvinnu milli starfsmanna og sjálfboðaliða. 

2.1.4 Stjórnun sjálfboðaliða 

 Það er mismunandi eftir félögum hvernig sjálfboðaliðastarfi er stjórnað en hér á landi eru 

mörg dæmi um að starfinu sé stjórnað af sjálfboðaliðunum sjálfum sem taka ákvarðanir um 

starfsemina (Sigurveig H. Sigurðardóttir, 2008). Hafa þarf í huga að mannauður félagasamtaka 

samanstendur af bæði starfsfólki og sjálfboðaliðum (Kristján Sturluson, 2008-b). Það er oftast 

í höndum launaðs starfsfólks að sjá um stjórnun á skipulagi félags og samræmingu 

sjálfboðastarfa (Steinunn Hrafnsdóttir, 2004).  

Góð stjórnun er mikilvæg til að halda í sjálfboðaliða og samtök verða því að hafa skýra 

stefnu og örugga stjórnun. Það er ákveðinn rammi í sjálfboðaliðasamtökum sem þarf að fylgja 

eins og lög þeirra og markmið sem setja starfseminni skýrar reglur. Sjálfboðaliðinn þarf að fá 

verkefni við sitt hæfi og getu. Stjórnendur þurfa því að taka mið af því þegar þeir eru að velja 

hvaða starf hentar sjálfboðaliðanum best því sum verkefni henta ekki öllum. Sá sem stýrir 

sjálfboðaliðum þarf að gera það sem leiðtogi sem leiðir fólk áfram en ekki einhver 

einræðisherra sem skipar öllum fyrir (Sigurveig H. Sigurðardóttir, 2008; Studer, 2016).  

Til þess að sjálfboðastarf verði árangursríkt þarf það að vera vel skipulagt (Steinunn 

Hrafnsdóttir, 2004). Það skiptir máli að sjálfboðaliðum sé stjórnað á þann hátt að þeir séu 

ánægðir þar sem umbun sjálfboðaliða felst í öðru en launum. Starfsemin stjórnast af þeirri 

hvatningu sem þátttakan veitir sjálfboðaliðum (Sigurveig H. Sigurðardóttir, 2008). Það er því 

nauðsynlegt að halda námskeið fyrir sjálfboðaliða og bjóða þeim upp á ýmiskonar fræðslu til 

að viðhalda áhuganum og styrkja þá í starfi. Það þarf að hvetja, styðja, þjálfa og umbuna 

sjálfboðaliðum (Sigurveig H. Sigurðardóttir, 2008; Steinunn Hrafnsdóttir, 2004; Studer, 2016).  

Efla þarf liðsheildina og sjálfboðaliðinn þarf að finna að hann er hluti af ákveðinni heild. 

Einn þeirra þátta sem hefur áhrif á að sjálfboðaliðar endist í sjálfboðastörfum er að þeir hafi 

vettvang til að umgangast og hitta aðra sjálfboðaliða. Það að halda samkomur þar sem 

sjálfboðaliðar gætu komið saman og spjallað yfir kaffibolla er óformlegur stuðningur sem er 

mikilvægur fyrir þá. Einnig er mjög mikilvægt að haldnir séu fastir stuðningsfundir fyrir 

sjálfboðaliða sem eru að taka þátt í erfiðum og krefjandi verkefnum. Það fer síðan eftir eðli 

fundarins hver það er sem veitir stuðninginn. Mikilvægt er að samtök efli sjálfboðaliða sína í 

starfi og sjái til þess að þeim líði vel. Það þarf að gæta þess að sjálfboðaliðar fái þann stuðning 

sem nauðsynlegur er. Til að halda sjálfboðaliðum innan félagsins þarf sjálfboðaliðinn að finna 

að starf hans sé metið að verðleikum og hans sé þörf (Sigurveig H. Sigurðardóttir, 2008; Studer, 

2016).  

Ekki er hægt að láta sjálfboðaliðann skuldbinda sig í verkefni sem hann hefur ekki áhuga á 

og ekki er heldur hægt að gera þá kröfu að þeir stundi áhættusöm störf (Ómar H. 

Kristmundsson og Steinunn Hrafnsdóttir, 2013). Virða þarf tíma sjálfboðaliða og ekki að líta á 

þá sem ókeypis starfskraft. Upplýsa þarf sjálfboðaliðann um áherslur samtakanna sem hann 

starfar með og hvernig þau líta á framlag hans (Sigurveig H. Sigurðardóttir, 2008). Ólíkt 

launuðum starfsmönnum geta sjálfboðaliðar horfið af vettvangi eins skyndilega og þeir birtust 

(Ómar H. Kristmundsson og Steinunn Hrafnsdóttir, 2013; Sigurveig H. Sigurðardóttir, 2008). 

Það er því munur á skuldbindingu sjálfboðaliða og launaðra starfsmanna (Ómar H. 

Kristmundsson og Steinunn Hrafnsdóttir, 2013; Sigurveig H. Sigurðardóttir, 2008; Studer, 

2016). Sjálfboðaliðar hafa því aðrar væntingar og þarfir gagnvart félagasamtökum en 

starfsmenn (Carvalho og Sampaio, 2017; Studer, 2016).  

2.2 Félagasamtök 

 Á undanförnum árum hefur fjöldi frjálsra félagasamtaka vaxið og áhugi á þeim aukist. Þennan 

aukna áhuga mætti rekja til þess að ríki heims eru að glíma við ný og krefjandi verkefni sem 

fylgja aukinni alþjóðavæðingu (Ómar H. Kristmundsson og Steinunn Hrafnsdóttir, 2012; 

Steinunn Hrafnsdóttir, 2006). Frjáls félagasamtök gegna mikilvægu hlutverki í þjónustu við 

íbúa samfélaga. Þau berjast fyrir málstað ýmissa hópa og reyna að bæta heiminn (Steinunn 

Hrafnsdóttir, 2006; Steinunn Hrafnsdóttir, 2008). Frjáls félagasamtök vinna að málefnum sem 

horfa til almannaheilla með því að beita fræðslu- og kynningarstarfi, stjórnmálaáhrifum, 

fjáröflun og fleira. Þau eru yfirleitt sveigjanlegri en stórar regluveldisstofnanir og geta verið í 

nánari tengslum við almenning (Steinunn Hrafnsdóttir, 2006). Frjáls félagasamtök hafa í 

gegnum tíðina náð að hafa áhrif á íslenskt samfélag og bæta það. Dæmi um slíkt er 

kosningaréttur kvenna sem náðist eftir baráttu frjálsra félagasamtaka. Samtök hafa barist fyrir 

ýmsum velferðar-, mannúðar- og umhverfismálum. Heilbrigðisþjónusta hérlendis var einnig 

að miklu leiti byggð upp af frumkvæði félagasamtaka (Steinunn Hrafnsdóttir, 2008). 

Aukning hefur verið á rannsóknum á frjálsum félagasamtökum og sjálfboðastörfum. 

Skilgreiningar á starfsemi frjálsa félagasamtaka eru ólíkar eftir fræðiritum og rannsóknum á 

viðfangsefninu. Reynt hefur verið að skilgreina frjáls félagasamtök með því að fjalla um 

hlutverk þeirra, einkenni og hvernig þau eru skipulögð (Steinunn Hrafnsdóttir, 2008). Engin 

heildarlöggjöf er til hér á landi um félagasamtök þó að mikilvægt hlutverk þeirra sé víða 

viðurkennt í íslenskri löggjöf (Ómar H. Kristmundsson og Steinunn Hrafnsdóttir, 2012). Frjáls 

félagasamtök tilheyra samkvæmt fræðilegum skilgreiningum þriðja geira samfélagsins 

(Anheier, 2014; Sigrún Júlíusdóttir og Sigurveig H. Sigurðardóttir, 1997; Steinunn Hrafnsdóttir, 

2008). Aðrir geirar samfélagsins eru opinberi geirinn og einkageirinn (Anheier, 2014; Steinunn 

Hrafnsdóttir, 2008). „Þriðja geirann má skilgreina sem svið aðgreint frá þeirri starfsemi sem 

lýtur beint eða óbeint stjórn og forræði stjórnvalda og fyrirtækja.“ (Steinunn Hrafnsdóttir, 

2008, bls. 23). Hugtök sem hafa verið notuð til að lýsa starfsemi frjálsra félagasamtaka eru 

mannúðarstofnanir sem eru reknar án þess að hafa hagnað að markmiði, sjálfboðaliðageirinn 

og sjálfboðaliðastofnanir (Steinunn Hrafnsdóttir, 2008).  

Frjáls félagasamtök hafa ekki hagnað að markmiði, heldur er markmiðið oft að vinna að 

umbótum í þágu samfélagsins. Ef það verður hagnaður þá rennur hann til starfseminnar. 

Ákveðin hugmyndafræði er á bak við félagasamtökin. Félagsaðild er frjáls og oftast byggð á 

sjálfboðaliðastarfi (Ómar H. Kristmundsson og Steinunn Hrafnsdóttir, 2013; Steinunn 

Hrafnsdóttir, 2008). Ætlast er til að samtökin hvetji borgara til þátttöku og nái að koma ólíkum 

sjónarmiðum að. Samtökin eiga að stuðla að trausti og tengslum milli fólks (Steinunn 

Hrafnsdóttir, 2008). Samtökin eru að einhverju leyti grundvölluð á fjárframlögum einstaklinga 

(Anheier, 2014; Steinunn Hrafnsdóttir, 2008). Starfsemi félagasamtaka er ekki hluti af 

opinberum rekstri eða einkarekstri. Samtökin eru ekki hluti af opinberri stofnun heldur eru 

sjálfstæð. Þau þurfa að hafa einhverja formlega stjórnskipan og stjórna sjálf að mestu sínum 

málum. Þó að hugtakið frjáls félagasamtök sé þekktara á meðal almennings þá eru félög sem 

ekki eru rekin í hagnaðarskyni kölluð almenn félög í lögfræðiritum (Steinunn Hrafnsdóttir, 

2008). Á síðu ríkisskattstjóra eru almenn félög skilgreind sem skipulagsbundin félög sem starfa 

í þágu ófjárhagslegs tilgangs og eru varanleg samtök sem eru stofnuð með einkaréttarlegum 

löggerningi (Ríkisskattstjóri, e.d.).  

Fjölbreytt félagasamtök með ólíkan tilgang falla undir skilgreininguna á frjálsum 

félagasamtökum og því er þeim oft skipt í tvo flokka, hagsmunasamtök og 

almannaheillasamtök. Undir hagsmunasamtök falla til dæmis stéttarfélög og húsfélög en 

hlutverk þeirra er að vinna að og efla hag félaga sinna og bæta kjör þeirra. Hlutverk 

almannaheillasamtaka er að vinna að bættum hag ótiltekins fjölda manna og undir þennan 

flokk falla til dæmis mannúðarsamtök og trúfélög. Oft eru frjáls félagasamtök að sinna 

þjónustu sem sveitarfélög og ríki hafa ekki verið að sinna. Þau koma auga á málefni sem 

þarfnast frekari athugunar og reyna að leysa þann vanda. Félagasamtök berjast fyrir réttindum 

ýmissa jaðarhópa í samfélaginu og ýta á breytingar í stefnu stjórnvalda í ýmsum málaflokkum. 

Þau eiga að vera gagnrýnin á vinnu stjórnvalda og veita þeim aðhald. Þannig hafa þau áhrif á 

samfélagið og ná fram breytingum (Steinunn Hrafnsdóttir, 2008). 

2.3 Rauði krossinn 

Rauði krossinn var stofnaður 1863 af Henry Dunant (Brown, 1988; Burger og Rahm, 1996; 

International Federation, e.d.-a; Margrét Guðmundsdóttir, 2000; Rauði krossinn, 1992; 

Sigríður Björk Þormar, 2015). Hreyfingin er í dag ein útbreiddasta mannúðarhreyfing heims og 

byggist fyrst og fremst á sjálfboðastarfi (Brown, 1988; International Federation, e.d.-d; Rauði 

krossinn, e.d.-e). Hreyfingin hefur um 100 milljón meðlimi, sjálfboðaliða og stuðningsmenn í 

191 landi (International Federation, e.d.-d). Rauði krossinn er rekinn í almannaþágu og lætur 

ekki stjórnast af hagnaðarvon (Burger og Rahm, 1996; Rauði krossinn, 1992). Hann er eingöngu 

stofnaður í þeim tilgangi að sinna góðgerðarstarfsemi (Steinunn Hrafnsdóttir, 2006).  

Árið 1864 skrifuðu 12 þjóðir undir tíu greinar sem mynduðu fyrsta Genfarsáttmálann 

(Brown, 1988; Burger og Rahm, 1996; Rauði krossinn, 1992). Þessi samningur var risastór 

áfangi í mannkynssögunni þar sem hann mælti fyrir um að sjúkrabílar, spítalar og 

heilbrigðisstarfsmenn ættu að sýna hlutleysi og aðstoða alla (Brown, 1988).  

Rekja má upphaf alþjóðlegra mannúðarlaga til stofnunar Rauða krossins sem hafði 

frumkvæði að fyrstu ráðstefnunni um mannúðarlög og undirritun fyrsta Genfarsáttmálans 

(Rauði krossinn, 1992). Í dag eru Genfarsáttmálarnir fjórir talsins og tvær viðbótarsamþykktir 

(Rauði krossinn, e.d.-b). Ríkin sem hafa undirritað Genfarsáttmálana skuldbinda sig til að 

framfylgja þeim þegar átök brjótast út (Rauði krossinn, 1992).  

Rauði krossinn á Íslandi var stofnaður 10. desember árið 1924 (Kristján Sturluson, 2008-a; 

Margrét Guðmundsdóttir, 2000; Rauði krossinn, 1992). Í dag telur félagið um 20.000 

félagsmenn (Rauði krossinn, e.d.-d). Meirihluti félagsmanna eru styrktaraðilar og vinna ekki 

skipulagt sjálfboðastarf fyrir félagið (Sigrún Júlíusdóttir og Sigurveig H. Sigurðardóttir, 1997). Í 

maí 1925 viðurkenndi ríkisstjórn Íslands Rauða krossinn á Íslandi sem eina landsfélagið á 

Íslandi og í júní sama ár var það orðið fullgildur aðili í Alþjóðasambandinu (Rauði krossinn, 

1992). Árið 2014 samþykkti Alþingi síðan sérstök lög um Rauða krossinn á Íslandi sbr. lög nr. 

115/2014 um Rauða krossinn á Íslandi og merki Rauða krossins, Rauða hálfmánans og Rauða 

kristalsins. Rauði krossinn á Íslandi vinnur að því að bæta íslenskt samfélag og bregðast við á 

neyðarstundu (Rauði krossinn, e.d.-e). Félagið bregst við neyð jafnt innanlands sem utan 

(Kristján Sturluson, 2008-a). Verkefni Rauða krossins á Íslandi eru um 40 talsins og eitt 

viðamesta verkefnið er neyðaraðgerðir þegar alvarlegir atburðir eiga sér stað (Rauði krossinn, 

e.d.-e). 

2.4 Neyðarástand 

Neyðarástand (e. crisis) eru hættulegar aðstæður sem eru ógnun við heilsu, líf, eignir og 

umhverfi fólks (Aguirre, Macias-Medrano, o.fl., 2016; International Federation, e.d.-e; Sigríður 

Björk Þormar, 2015). Í neyðartilvikum þarf að grípa inn í og stundum fá utanaðkomandi úrræði. 

Hættu- eða neyðarástand er alvarleg röskun á virkni samfélagsins sem hefur það mikil áhrif að 

hefðbundinn viðbúnaður og bjargir duga ekki til að takast á við hana. Sami atburður veldur 

ekki neyð í öllum samfélögum og fer það meðal annars eftir þeim björgum og viðnámsþrótti 

sem til staðar eru. Neyðin getur verið minni eða meiri, algeng eða sjaldgæf, haft langan eða 

stuttan aðdraganda, tæknileg, líffræðileg og svo framvegis (Eydal, Ómarsdóttir o.fl., 2016). 

Neyðartilvik geta verið allt frá smávægilegum slysum upp í mikil og erfið áföll sem hafa áhrif á 

allt samfélagið (Aguirre, Macias-Medrano, o.fl., 2016; Eydal, Ómarsdóttir o.fl., 2016). 

Neyðartilvik geta orðið af völdum náttúruafla og einnig af mannavöldum (Eydal, Ómarsdóttir 

o.fl., 2016; International Federation, e.d.-e; Sigríður Björk Þormar, 2015). Aðgreiningin þarna 

á milli er oft ekki skýr og má þar nefna veðurfarsbreytingar sem eiga rót sína að rekja til athafna 

mannsins (Eydal, Ómarsdóttir o.fl., 2016). Þau geta haft áhrif á allt samfélagið (International 

Federation, e.d.-b). Neyðartilvik geta valdið fólki varanlegum skaða og haft gífurleg áhrif á líf 

þess. Í kjölfar áfalls getur fólk þurft að yfirgefa heimili sín og þurft að gista í fjöldarhjálparstöð 

með fjölda af öðru ókunnugu fólki (Sigríður Björk Þormar, 2015). 

Samfélagið bregst við þegar neyðarástand verður og reynir að koma í veg fyrir meiri missi 

og slys á fólki og tjón á umhverfi og eignum. Með góðu skipulagi í neyðaraðgerðum eru 

viðbragðsaðilar fljótari að bregðast við í neyðartilvikum. Í vanþróaði löndum eru sjálfboðaliðar 

afar mikilvægir þegar neyðartilvik eiga sér stað og í sumum tilvikum aðal björgunarliðarnir 

(Sigríður Björk Þormar, 2015). Sama á við í fámennum samfélögum og hér á Íslandi er þetta 

mjög skýrt þar sem tvö félagasamtök, Landsbjörg og Rauði krossinn, sjá um ákveðinn hluta 

aðgerða og hafa þar ákveðið sjálfræði (Ásthildur Elva Bernharðsdóttir og Gunnar Helgi 

Kristinsson, 2004). Vegna hnattrænnar legu sinnar og sérstaklega af jarðfræðilegum ástæðum 

er Ísland sérstaklega útsett fyrir náttúruhamfarir eins og eldgos og jarðskjálfta og þess vegna 

neyðarástandi sem skapast vegna þeirra (Eydal, Ómarsdóttir o.fl., 2016). 

Út frá sjónarhóli almannavarna er tekið á neyðartilvikum út frá almannavarnahringrásinni 

sem sjá má á mynd 2. 

Mynd 2. Almannavarnahringrás (Ríkislögreglustjórinn almannavarnadeild, 2017-b). 

Í almannavarnahringrásinni felst að ekki er eingöngu horft á neyðaratburðinn sjálfan heldur er 

fyrsta skrefið að meta áhættuna og reyna að draga úr henni en jafnframt hafa viðbúnað til að 

bregðast við. Ef að neyðartilvik verður fer af stað viðbúnaður í samræmi við áætlun en í 

framhaldinu þarf að fara fram enduruppbygging og þróun. Loks er mikilvægt að læra af 

atburðinum til að draga úr líkum á að hann endurtaki sig og vera viðbúinn til að takast á við 

hann ef hann á sér stað aftur. 

2.4.1 Almannavarnir á Íslandi 

Í 2. mgr. 1. gr. laga nr. 82/2008 um almannavarnir segir um markmið þeirra: 

„Markmið almannavarna er að undirbúa, skipuleggja og framkvæma ráðstafanir sem miða 

að því að koma í veg fyrir og takmarka, eftir því sem unnt er, að almenningur verði fyrir 

líkams- eða heilsutjóni, eða umhverfi eða eignir verði fyrir tjóni, af völdum 

náttúruhamfara eða af mannavöldum, farsótta eða hernaðaraðgerða eða af öðrum 

ástæðum og veita líkn í nauð og aðstoð vegna tjóns sem hugsanlega kann að verða eða 

hefur orðið.“  

Almannavarna- og öryggismálaráð ber ábyrgð á því að á þriggja ára fresti sé mótuð stefna um 

undirbúning, öryggi og stjórnun í neyðarástandi. Núgildandi stefna var sett fyrir árin 2015 til 

2017 (Innanríkisráðuneytið, 2015).  

Almannavarnadeild ríkislögreglustjóra ber ábyrgð á daglegum undirbúningi og 

neyðarstjórn. Almannavarnir á Íslandi starfa eftir svokölluðu SÁBF verkþáttaskipulagi. SÁBF 

stendur fyrir stjórnun, áætlun, bjargir og framkvæmd (Eydal, Ómarsdóttir o.fl., 2016). Mynd 3 

sýnir skipurit almannavarna á Íslandi. 

 

Mynd 3. Skipurit almannavarna (Ríkislögreglustjórinn almannavarnadeild, 2018). 

Um leið og hættuástand skapast bregðast viðbragðsaðilar við til að bjarga mannslífum og 

eignum. Það fer síðan eftir alvarleika og umfangi atburðar hvort og hvaða almannavarnastigi 

er lýst yfir (Ríkislögreglustjórinn almannavarnadeild, 2017-b). Almannavarnastigin eru þrjú, 

óvissustig, hættustig og neyðarstig (Innanríkisráðuneytið, 2015).  

Skipulag og stjórnkerfi almannavarna er virkjað með samhæfingu aðgerða á því svæði þar 

sem atburðurinn átti sér stað og Samhæfingarstöð almannavarna (Ríkislögreglustjórinn 

almannavarnadeild, 2017-b). Samkvæmt 1. gr. reglugerðar nr. 650/2009 um flokkun 

almannavarnastiga er það ríkislögreglustjóri sem tekur ákvörðun um almannavarnastig í 

samráði við viðkomandi lögreglustjóra og tilkynnir það dómsmálaráðherra. Ef neyðarástand 

er líklegt eða yfirvofandi er heimilt að lýsa yfir almannavarnaástandi.  Almannavarnaskipulagið 

er á tveimur stigum, annars vegar á landsvísu (ríkið) og hins vegar staðbundið (sveitarfélög) 

(Eydal, Ómarsdóttir o.fl., 2016). Það er ríkið sem fer með almannavarnir á öllu landinu en 

sveitarfélög fara með almannavarnir í héraði í samvinnu við ríkisvaldið skv. 2. gr. laga um 

almannavarnir. Sveitarstjórnir skipa almannavarnanefndir sem starfa í hverju sveitarfélagi eða 

fyrir nokkur sveitarfélög saman. 

Þegar almannavarnaástandi hefur verið lýst yfir taka þrjú stjórnstig til starfa, það er 

aðgerðastjórn, vettvangsstjórn og samhæfingarstöð. Aðgerðastjórn er sameiginleg 

aðgerðarstjórn allra viðbragðsaðila og í henni sitja fulltrúar almannavarnanefndar, 

Slysavarnafélagsins Landsbjargar, Rauða krossins, slökkviliðs og heilbrigðiskerfisins ásamt 

lögreglustjóra í viðkomandi lögregluumdæmi. Vettvangsstjórnir bregðast við áföllum í 

heimabyggð sem eru umfangsmeiri en dagleg neyðarþjónusta nær að sinna. Aðgerðarstjórn 

úthlutar verkefnum og lögreglustjóri tilnefnir vettvangsstjóra sem stýrir framkvæmd aðgerða 

á vettvangi. Samhæfing og yfirstjórn almannavarnaaðgerða fer fram í Samhæfingarstöðinni 

(Ríkislögreglustjórinn almannavarnadeild, 2017-a). 

Í lögum um almannavarnir er kveðið á um að þegar hættuástand ríkir sé hægt að kalla alla 

á aldrinum 18 til 65 ára til starfa í þágu almannavarna án endurgjalds og er þetta borgaraleg 

skylda. Í lögunum eru einnig ákvæði um að ríkislögreglustjóri megi semja við aðila eins og 

félagasamtök um að annast framkvæmd almannavarna á tilteknu sviði (lög nr. 82/2008 um 

almannavarnir). Síðari leiðin hefur fyrst og fremst verið farin með samningi ríkislögreglustjóra 

við Rauða krossinn og Slysavarnafélagið Landsbjörg um hlutverk þeirra í heildarskipulagi 

hjálparliðs vegna almannavarna á hættu- og neyðartímum (Ríkislögreglustjórinn 

almannavarnadeild, 2012-b). Hvort félagið um sig hefur síðan gert samkomulag við 

ríkislögreglustjóra þar sem kveðið er nánar á um hlutverk þess. Samkomulagið sem Rauði 

krossinn hefur gert skilgreinir tengsl félagsins við skipulag almannavarna, hlutverk og verkefni 

(Ríkislögreglustjórinn almannavarnadeild, 2012-a). 

2.4.2 Neyðarvarnir Rauða krossins á Íslandi 

Eina skylduverkefni allra Rauða kross deilda á Íslandi og einnig það eina sem er lögbundið er 

neyðarvarnir og neyðaraðstoð (Jón Brynjar Birgisson, 2012). Í starfi sínu vegna almannavarna 

veitir Rauði krossinn þeim sem verða þolendur hamfara neyðaraðstoð og kemur einnig að 

endurreisnarstarfi (Innanríkisráðuneytið, 2015). Árið 1974 gerði Rauði krossinn formlegan 

samning við stjórnvöld um almannavarnir (Jón Brynjar Birgisson, 2012) og árið 2008 fékk hann 

lagalegt hlutverk samanber lög nr. 82/2008 um almannavarnir. 

Neyðarnefndir hjá deildum Rauða krossins á Íslandi sjá um að stjórna sjálfboðaliðum í 

neyðaraðgerðum þegar hamfarir eða alvarlegir atburðir eiga sér stað (Jón Brynjar Birgisson, 

2012). Slíkir sjálfboðaliðar hafa fengið þjálfun í að starfrækja fjöldahjálparstöðvar og veita 

neyðaraðstoð (Jón Brynjar Birgisson, 2012; Rauði krossinn, 1992, Rauði krossinn, e.d.-a). Til að 

sjálfboðaliðar í neyðarvörnum viðhaldi þekkingu sinni og þjálfun sækja þeir námskeið á fimm 

ára fresti hjá Rauða krossinum (Rauði krossinn, e.d.-a). Rauði krossinn þarf að hafa vel þjálfaða 

sjálfboðaliða sem geta sinnt flóknum verkefnum meðan á sjálfri neyðaraðstoðinni stendur. 

Neyðarnefndirnar bera ábyrgð á að farið sé eftir lögum og samningum sem félagið hefur gert 

við stjórnvöld og að þolendur hamfara fái þá hjálp sem þeir þurfa. Rauði krossinn starfar náið 

með viðbragðsaðilum í neyðarvörnum og er hluti af almannavarnakerfinu á Íslandi (Jón Brynjar 

Birgisson, 2012).   

Aðalverkefni Rauða krossins í neyðaraðgerðum á Íslandi er að setja upp og sjá um 

fjöldahjálparstöðvar fyrir þolendur hamfara og slysa (Jón Brynjar Birgisson, 2012). Þar er 

þolendum boðið upp á öruggt skjól, mat, sálrænan stuðning og ráðgjöf (Jón Brynjar Birgisson, 

2012; Rauði krossinn, e.d.-a). Rauði krossinn sinnir aðallega óslösuðum þolendum hamfara og 

aðstandendum þeirra (International Federation, e.d.-c; Jón Brynjar Birgisson, 2012). Auk þess 

hefur Rauði krossinn (1) aðkomu að mönnun samhæfingar- og stjórnstöðvar almannavarna og 

aðgerðarstjórna, (2) hann sinnir skráningu og upplýsingagjöf svo sem í samstarfi við erlend 

sendiráð, (3) hefur umsjón með söfnunarsvæðum fyrir aðstandendur, (4) starfrækir 

neyðarmötuneyti fyrir hjálparlið og þolendur, (5) veitir sálrænan stuðning og áfallahjálp í 

samræmi við viðbragðsáætlun um skipulag áfallahjálpar og (6) hefur aðkomu að móttöku 

bjarga erlendis frá í samræmi við það sem ríkislögreglustjóri hefur ákveðið 

(Innanríkisráðuneytið, 2015). Á neyðartímum starfrækir Rauði krossinn upplýsingasíma með 

auknu hlutverki Hjálparsímans 1717 (Jón Brynjar Birgisson, 2012).  

Eðli fjöldahjálparstöðva breytist þegar líður á tímann frá því að atburðurinn átti sér stað. 

Þolendur leita þá til fjöldahjálparstöðvarinnar til að fá sálrænan og félagslegan stuðning. 

Fjöldahjálparstöðin breytist þá í einskonar þjónustumiðstöð. Landsskrifstofa Rauða krossins 

og almannavarnadeild ríkislögreglustjóra taka síðan ákvörðun um hvort að þörf sé á að 

almannavarnadeild taki við og opni formlega þjónustumiðstöð almannavarna eða að Rauði 

krossinn sjái fyrst um sinn áfram um starfsemina (Jón Brynjar Birgisson, 2012). Hvor leiðin sem 

farin er þá hefur Rauði krossinn aðkomu að mönnun þjónustumiðstöðva almannavarna 

(Innanríkisráðuneytið, 2015). 

Hjá Rauða krossinum á höfuðborgarsvæðinu starfa tvö teymi sem geta verið kölluð út 

þegar neyðartilvik eiga sér stað. Þessi teymi eru áfallateymi og viðbragðsteymi. Áfallateymi 

veitir áfallahjálp vegna alls konar atburða, allt frá vinnuslysum upp í náttúrhamfarir. Til að geta 

verið sjálfboðaliði í áfallateyminu þarf viðkomandi að vera með háskólamenntun og sækja 

viðeigandi þjálfun. Sjálfboðaliðar í áfallateyminu þurfa að geta unnið sjálfstætt undir miklu 

álagi og hafa góða samskiptafærni (Rauði krossinn, e.d.-g).  

Viðbragðsteymið stýrir aðgerðum Rauða krossins á vettvangi og tryggir að grunnþarfir 

þolenda séu veittar, eins og fæði, klæði og húsaskjól. Sjálfboðaliðar í teyminu veita einnig 

þolendum sálrænan stuðning. Þeir skipta með sér bakvöktum allan sólarhringinn og eru því 

fljótir að bregðast við þegar kallið kemur. Áður en einstaklingar geta gerst sjálfboðaliðar í 

viðbragðsteyminu þurfa þeir að hljóta þjálfun í sálrænum stuðningi, neyðarviðbrögðum og 

skyndihjálp hjá Rauða krossinum (Rauði krossinn, e.d.-f). 

Í stefnu Rauða krossins til 2020 er kveðið á um áherslu á viðbrögð og viðbúnað við 

tímabundinni neyð, að tryggja öflugar neyðarvarnir og neyðaraðstoð á Íslandi og hlutverk 

félagsins í almannavörnum landsins. Félagið byggir viðbragðsgetu á neti deilda um land allt og 

vel þjálfuðum sjálfboðaliðum (Rauði krossinn, 2016). 

2.5 Kenningar 

Rannsóknir sýna að ástæður þess að fólk tekst á hendur sjálfboðastörf eru fjölbreyttar. Þetta 

eru til dæmis félagsleg samskipti, að fást við verkefni sem skipta máli fyrir samfélagið og til að 

uppfylla eigin þarfir. Fyrir sjálfboðaliða innan Rauða krossins skiptir máli að vera hluti af 

hreyfingunni (Waikayi, Fearon, Morris og McLaughlin, 2012). Niðurstöður rannsóknar 

Steinunnar Hrafnsdóttur, Ómars H. Kristmundssonar og Guðbjargar Andreu Jónsdóttur (2017) 

sýndu að mikill meirihluti sjálfboðaliða Rauða krossins á Íslandi hóf sjálfboðastörf vegna 

lífsviðhorfa eða gildismats en jafnframt að hagnýtir og/eða persónulegir þættir höfðu líka 

áhrif.  Í ljósi þessa verður horft til tveggja kenninga til að varpa skýrara ljósi á rannsóknina þar 

sem þátttöku í sjálfboðastarfi er oft skýrð út frá kenningum um áhugahvöt. Þetta eru 

kenningar um áhugahvata og þarfapíramídi Maslow. 

2.5.1 Kenningar um áhugahvata 

Hægt er að nota kenningar um áhugahvata til að skýra af hverju einstaklingar ákveða að taka 

þátt í sjálfboðastörfum en þær skýra hins vegar ekki hvernig þær aðstæður sköpuðust að þeir 

fóru í sjálfboðavinnu (Musick og Wilson, 2008). Þegar leitast er við að skýra mannlega hegðun 

eru áhugahvatar eitt af því sem þarf að horfa til (Dávila og Díaz-Morales, 2009; Musick og 

Wilson, 2008). Áhugi er þó ekki eina skýringin á mannlegri hegðun, það þarf alltaf að taka 

utanaðkomandi áhrif með. Þannig skiptir máli hvaða bjargir fólk hefur og hver staða þess er í 

þjóðfélaginu (Musick og Wilson, 2008). Þar getur aldur til dæmis skipt miklu máli (Dávila og 

Díaz-Morales, 2009; Okun og Schultz, 2003). Sem dæmi um ástæðu þess af hverju áhugi einn 

og sér er ekki nægjanleg skýring á af hverju fólk vinnur sjálfboðavinnu er að algengt er að fólk 

gefi upp sem ástæðu fyrir því af hverju það byrjaði að vinna sjálfboðavinnu að einhver hafi 

beðið það um að taka þátt. Allt sem eykur líkur á því að fólk sé beðið að vinna sjálfboðavinnu 

stuðlar að því að fólk taki þátt. Jafnvel þarf að biðja mjög áhugasamt fólk að taka þátt. Þá getur 

fólk sem er ekki áhugasamt um sjálfboðastörf látið til leiðast ef það er beðið ítrekað (Musick 

og Wilson, 2008). 

Kenningar um áhugahvata gera ráð fyrir því að allar manneskjur hafi sömu 

grunnsálfræðilegu þarfir. Ákveðin hegðun getur verið skýrð með því að vísa til þessar þarfa. 

Kenningarnar gera ráð fyrir að þessar þarfir eða áhugahvatar sem mæta þessum þörfum eigi 

við allstaðar, óháð þjóðerni og menningu (Musick og Wilson, 2008). Hins vegar velji fólk 

mismunandi leiðir til að mæta þessum áhugahvötum (Dávila og Díaz-Morales, 2009; Musick 

og Wilson, 2008).  

Þegar horft er til áhugahvata þá ætti það hvort einstaklingur heldur áfram að stunda 

sjálfboðið starf að ráðast af því hvernig reynslan af starfinu rímar við væntingar hans. Clary og 

Snyder (1999) fundu út að háskólastúdentar sem fengu áhuga sínum mætt voru líklegri til að 

taka þátt í sjálfboðnu starfi og lýstu áhuga á að sinna því áfram, frekar en þeir sem fannst 

starfið ekki hafa mætt áhugahvötum þeirra, jafnvel þó að því hefði fylgt önnur umbun. Þannig 

voru háskólastúdentar sem höfðu sinnt sjálfboðaverkefnum einungis af því að það var hluti af 

námi þeirra, ólíklegri til að halda áfram í þannig verkefnum en aðrir. Það að þeir upplifðu að 

þeir væru að sinna verkefnunum af því að þeir væru skyldaðir til þess, það er að segja hefðu 

ekkert val, í stað þess að þeir hefðu áhuga á þeim, virkaði því neikvætt (Clary og Snyder, 1999). 

Það að fleiri en einn áhugahvati skipta máli hjá mörgum einstaklingum sem sinna aðstoð 

við náungann í sjálfboðnu starfi er áhugavert með tilliti til umræðurnar um fórnfýsi í 

hjálparstarfi annars vegar og eigingirni hins vegar. Hin andstæðu sjónarmið eru tvö. Annars 

vegar að hjálpsemi sé knúin áfram af því að sá sem hjálpar hafi einhvern ávinning af því og hins 

vegar að hún sé sprottin að óeigingjarni umhyggju fyrir öðrum. Niðurstöður Clary og Snyder 

benda til þess áhugahvatar sem skipta máli varðandi sjálfboðið starf séu líklegir til að innihalda 

báða þessa þætti (Clary og Snyder, 1999). 

Sú kenning um áhugahvata tengda sjálfboðnu starfi sem er þekktust og einna best 

undirbyggð er kenningin um virkni og áhugahvata (e. functional theory of motives). Samkvæmt 

þessari kenningu taka einstaklingar þátt í sjálfboðnu starfi ef það mætir sálfræðilegum þörfum, 

einni eða fleiri (Musick og Wilson, 2008). 

Clary og Snyder (1999) settu fram kenningu um að megin áhugahvatarnir væru sex og 

skilgreindu sjálfboðavirknikvarðann (e. volunteer functions inventory – VFI), sjá eftirfarandi 

töflu 1 (Clary og Snyder, 1999; Musick og Wilson, 2008). 

Tafla 1. Sjálfboðavirknikvarðinn (Clary og Snyder, 1999).  

Áhugahvati Skilgreining Dæmi um fullyrðingar 

Gildi (e. values) Einstaklingurinn sinnir 
sjálfboðastarfi til að tjá eða 
bregðast við í samræmi við gildi 
sem honum eru mikilvægi t.d. 
mannúð. Hann reynir að viðhalda 
ákveðinni sjálfsmynd og að haga 
sér í samræmi við persónuleg gildi. 
Það sem hvetur suma áfram er að 
vinna að málefni sem stendur þeim 
nærri. 

Mér finnst mikilvægt að hjálpa 
öðrum. 
Ég vil láta gott af mér leiða. 

Skilningur (e. 
understanding) 

Sjálfboðaliðinn er að leitast eftir 
þekkingu eða reynslu, oft vegna 
hæfni sem sjaldan reynir á hjá 
honum. Fólk vill auka þekkingu sína 
á ákveðnum málefnum sem það 
hefur áhuga á. Það lærir þá 
ákveðna færni til að bæta sig og 
myndar líka sambönd við aðra sem 
hafa sama áhugasvið. 

Sjálfboðið starf hjálpar mér að 
öðlast þekkingu gegnum það að 
starfa að ákveðnu verkefni. 

Styrking (e. 
enhancement) 

Að geta eflst og þróast sem 
einstaklingur (sálfræðilega) með 
því að sinna sjálfboðnu starfi. Fólki 
líður betur með sjálft sig með því 
að hjálpa öðrum. 

Að stunda sjálfboðið starf lætur 
mér líða betur með sjálfa mig. 

Starfsframi (e. 
career) 

Sjálfboðaliðinn hefur það sem 
markmið að öðlast reynslu sem 
getur eflt starfsframa hans með því 
að sinna sjálfboðaverkefnum. 

Sjálfboðið starf getur stuðlað 
því að ég komist að á vinnustað 
sem ég sækist eftir. 

Félagsskapur (e. 
social) 

Sjálfboðið starf nýtist 
einstaklingnum við að styrkja 
félagsleg tengsl og að mæta þörf 
fyrir félagsskap og veitir tækifæri til 
samveru með öðrum. Það er fólki 
mikilvægt að falla inn í hóp og finna 
sig í honum. Tækifæri að komast í í 
hóp af fólki með svipaða hugsun. 
Fólk getur deilt með hvort öðru 
þekkingu, hæfileikum, tilfinningum 
og áhyggjum.  

Fólk sem ég þekki deilir með 
mér áhuga á verkefnum sem 
stuðla að góðu samfélagi. 

Skjól (e. protective) Einstaklingurinn notar sjálfboðið 
starf til að halda frá sér eða draga 
úr neikvæðum tilfinningum svo 
sem sektarkennd eða til að fást við 
eigin vandamál. Það er að takast á 
við eigin sjálfsmynd og tilfinningar. 
Sumir fara í sjálfboðastörf til að 
flýja sín eigin vandamál. 

Sjálfboðið starf er góð leið til að 
flýja eigin vanda. 

Okun and Schultz (2003) bættu síðar sjöunda áhugahvatanum við þá sex sem Clary og Snyder 

höfðu skilgreint, það að eignast vini. Hvatinn félagsskapur snýst um að viðhalda og efla tengsl 

en það að eignast nýja vini virðist vera þáttur sem kemur til viðbótar. Rannsókn Okun og 

Schultz (2003) bendir til þess að þessi áhugahvati sé óháður aldri. 

Ýmsir erfiðleikar eru varðandi rannsóknir á þessum þáttum (Musick og Wilson, 2008) en 

þetta er samt sem áður kenning sem rannsóknir sýna að getur vel átt við (Dávila og Díaz-

Morales, 2009; Fuertes og Jiménez, 2000; Musick og Wilson, 2008; Okun, Barr og Herzog, 

1998; Okun og Schultz, 2003). 

Algengast er að fólk segi að gildi, skilningur og styrking sé það sem skiptir máli en síður 

starfsframi, félagsskapur og skjól. Þetta er þó mismunandi milli hópa, til dæmis er starfsframi 

mikilvægari fyrir yngri einstaklinga en þá sem eldri eru. Einnig benda rannsóknir til að fleiri en 

einn áhugahvati sé að hafa áhrif á hverjum tíma og sjálfboðaliðinn hafi fleiri en eitt markmið. 

Um tveir þriðju sjálfboðaliða gefa það til kynna með svörum sínum að minnsta kosti tveir 

áhugahvatar séu þeim mikilvægir (Clary og Snyder, 1999). 

2.5.2 Þarfapíramídi Maslow 

Það getur verið gagnlegt að horfa á þátttöku í sjálfboðnu starfi út frá þarfapíramída Maslow. 

Samkvæmt kenningu Maslow um þarfapíramída koma fram mannlegar þarfir sem eru allt frá 

lífeðlislegum grunnþörfum til þeirra sem eru sálfræðilegra flóknari (Atkinson, Atkinson og 

Hilgard, 1988). Einstaklingar byrja á því að sinna grunnþörfum sínum og færast síðan ofar í 

píramídanum (Boddy og Paton, 2011; Hörður Þorgilsson, 1993). Sjálfboðastörf hjálpa 

einstaklingnum að uppfylla þarfir á efri stigum píramídans sem er sjálfsmynd, sjálfstraust og 

vera hluti af heild. Sjá mynd 4.  

Mynd 4. Þarfapíramídi Maslow (Atkinson, Atkinson og Hilgard, 1988).  

2.6 Fyrri rannsóknir á sjálfboðaliðum við neyðaraðgerðir 

Rannsóknir á neyðaraðgerðum, þar með talið hlutverki sjálfboðaliða í þeim hafa fyrst og fremst 

farið fram í Bandaríkjunum (Johansson, Karlsson, Oscarsson og Danielsson, 2015) og þær sýna 

að virkni sjálfboðaliða við neyðaraðgerðir fer vaxandi (Barsky, Trainor, Torres og Aguirre, 

2007). Í mörgum löndum er hlutur sjálfboðaliða í neyðarviðbrögðum lítill og treyst er á 

opinbera aðila til að sinna slíku (Johansson, Karlsson, o.fl., 2015). Sjálfboðaliðar geta verið 

ýmissar gerðar, allt frá því að vera vel þjálfaðir og menntaðir í því sem þeir eru að fást við, yfir 

í að þekkja verkefnið að hluta og yfir í að vera vel meinandi en hafa enga þekkingu á þeim 

verkefnum sem ætlunin er að sinna (Barsky, Trainor, o.fl., 2007). 

Sjálfboðaliðar sem eru ekki hluti af ákveðnu skipulagi skapa gjarnan viðbótarálag fyrir 

viðbragðsaðila. Aðkoma þeirra er ákveðin þversögn, bæði geta þeir komið að gagni en einnig 

skapað álag (Barsky, Trainor, o.fl., 2007). Þeir geta bæði gert mikið gagn en á sama tíma aukið 

óvissu og verið til trafala (Johansson, Karlsson, o.fl., 2015). Fagaðilar eins og lögregla og 

slökkvilið þurfa þannig að fást við þá sem utanaðkomandi aðila (Barsky, Trainor, o.fl., 2007).  

Rannsókn Johansson, Danielsson o.fl. (2018) sýndi að umtalsverður munur var á hvernig 

kraftar sjálfboðaliða nýttust við neyðaraðgerðir. Það snéri bæði að því hvort þeim var heimilað 

að taka þátt í hjálparstarfinu, hvernig viðmót þeir fengu, hvort þeir voru hluti af skipulögðum 

félagasamtökum og hvaða hlutverki þeir sinntu. Sjálfboðaliðar sem höfðu fengið þjálfun og 

voru hluti af skipulögðum félagasamtökum gengdu meira hlutverki í aðgerðunum. Til þess að 

kraftar sjálfboðaliða nýtist sem best þarf að tryggja samræmi í aðgerðum þeirra (Kapucu, 

Demiroz og Arslan, 2010).   

Það hvernig yfirvöld eiga að nýta sjálfboðaliða við neyðaraðgerðir er víða enn óleyst mál 

(Barsky, Trainor, o.fl., 2007) en rannsóknir sýna að áætlanagerð, æfingar og þjálfun er leið til 

að takast á við þetta (Johansson, Karlsson, o.fl., 2015). 

Ýmsar erlendar rannsóknir hafa sýnt að fagfólk kemur mismunandi fram við skráða 

sjálfboðaliða annars vegar og óskráða sjálfboðaliða hins vegar. Þeir sjálfboðaliðar sem voru 

skráðir hjá ákveðinni stofnun eða félagasamtökum, fengu meiri viðurkenningu frá fagfólki 

heldur en þeir sem voru ekki skráðir, heldur buðu fram aðstoð sína á vettvangi (Barsky, Trainor, 

o.fl., 2007; Harris, Shaw, o.fl., 2017). Þeir sem hafa formlegt hlutverk í neyðaraðgerðum hafa 

meiri áhrif, sjálfstæði og stjórn á verkefnum en aðrir. Þeir eru gjarnan í lykilhlutverki varðandi 

hverjir fá að vera með og hverjir eru útilokaðir (Barsky, Trainor, o.fl., 2007). Það sýnir sig að 

félagasamtök sem hafa skýrt og staðfest hlutverk í neyðaraðgerðum eru metin á annan hátt 

en þau sem ekki hafa slíka stöðu (Johansson, Karlsson, o.fl., 2015).  

Rannsóknir á sjálfboðaliðum við hjálparstörf á hamfarasvæðum hafa sýnt neikvæðar 

afleiðingar á andlega heilsu þeirra eins og áfallastreituröskun og þunglyndi. Verkefni sem eru 

frábrugðin menntun og starfi sjálfboðaliðanna, eru líklegri til að valda streitueinkennum og 

áfallastreituröskun. Með réttu hjálpartækjunum og þjálfun upplifa sjálfboðaliðarnir sig 

öruggari (Thormar, Gersons, o.fl., 2013). 

Í rannsókn Sigríðar B. Þormar o.fl. (2013) var skoðað hvort að undirbúningur, þjálfun, 

úthlutuð verkefni og stuðningur sjálfboðahreyfingar við sjálfboðaliðanna hefði haft áhrif á 

andlega heilsu sjálfboðaliða indónesíska Rauða krossins sem tóku þátt í hjálparstörfum eftir 

jarðskjálftann í Yogyakarta í Indónesíu árið 2006. Skoðuð var andleg heilsa þeirra 6, 12 og 18 

mánuðum eftir jarðskjálftann. Meirihluti sjálfboðaliðanna voru menntaðir karlmenn og höfðu 

reynslu af sjálfboðastörfum á hamfarasvæðum. Niðurstöðurnar sýndu að áfallastreituröskun 

og streita minnkaði mikið frá 6 mánuðum til 18 mánuðum eftir jarðskjálftann. Sjálfboðaliðar 

sem upplifðu mikinn kvíða 18 mánuðum eftir jarðskjálftann voru þeir sem fannst skortur á 

upplýsingaflæði, svæðið óöruggt, gæðum hjálparbúnaðar ábótavant og að stuðningur 

stjórnenda hefði verið lítill. Einnig fundu yngri sjálfboðaliðarnir fyrir meiri kvíða eftir 



37 

jarðskjálftann en þeir eldri (Thormar, Gersons o.fl, 2013). Þessar niðurstöður sýna að skipulag 

og undirbúningur sjálfboðaliða í neyðaraðgerðum skiptir miklu máli. 

3 Aðferð 

Til að svara rannsóknarspurningunni „Hvert er hlutverk sjálfboðaliða hjá Rauða krossinum í 

neyðaraðgerðum innanlands?“ voru tekin sex viðtöl við sjálfboðaliða hjá Rauða krossinum sem 

hafa tekið þátt í neyðaraðgerðum hérlendis.  

Hér verður fjallað um þær aðferðir sem stuðst var við í gagnasöfnunarferlinu. Fjallað 

verður um eigindlegar rannsóknaraðferðir, hvernig rannsóknin var framkvæmd og unnið var 

úr gögnunum. Sagt verður frá hvernig vali þátttakenda var háttað og hverjar helstu 

takmarkanir rannsóknarinnar eru. 

3.1 Eigindlegar rannsóknaraðferðir 

Notast var við eigindlega aðferð í rannsókninni. Sú aðferð hentar best, því að í þessari 

rannsókn er verið að leita eftir hvaða skilning sjálfboðaliðar hafa á verkefnum sínum og hver 

sýn þeirra er á sjálfboðastarfið.  

Rannsóknir með eigindlegri aðferð eru yfirleitt með færri þátttakendum og er verið að 

leita eftir nákvæmum svörum. Tekið er eftir öllum smáatriðum í svörum hjá þátttakendum 

sem geta veitt dýpri skilning á viðfangsefninu (Silverman, 2005). Í eigindlegum rannsóknum er 

lagt mikið upp úr virkni þátttakenda í rannsókninni. Þeir geta mótað rannsóknina og sjálfa 

rannsóknarspurninguna. Með því að virkja þátttakendur fær rannsakandi dýpri sýn á lífsýn 

þeirra. Persónuleg tengsl myndast milli rannsakanda og þátttakenda í eigindlegum 

rannsóknum (Ástríður Stefánsdóttir, 2013).  

Rannsakandi sem notar eigindlega rannsóknaraðferð þarf að vera með opinn hug um 

viðfangsefnið (Ragin og Amoroso, 2011). Í eigindlegum rannsóknum hefur rannsakandi áhuga 

að vita ástæður hegðunar og gjörða einstaklinga. Hann reynir að komast að undirliggjandi 

viðhorfi og áhugahvata sem liggja að baki mismunandi hegðun (Rosenthal, 2016). 

Reynsla, viðhorf og merking er meðal algengra viðfangsefna í eigindlegum rannsóknum og 

tilgangurinn er að bæta við þekkingu. Gott er að nota þessa aðferð þegar verið er að kanna 

viðfangsefni sem er lítið vitað um og til að kanna reynslu og upplifun (Helga Jónsdóttir, 2013). 

Í þessari rannsókn er verið að skoða verkefni og starf sjálfboðaliða og meðal annars ástæður 

þess að einstaklingar gerast sjálfboðaliðar og líðan þeirra í aðgerðum og eftir aðgerðir. Taldi 

rannsakandi að þessi aðferð væri því best til þess fallin fyrir þetta viðfangsefni þar sem verið 

var að mæla huglæga þætti. 

3.2 Framkvæmd rannsóknar 

Gerð var rannsóknaráætlun vorið 2018 og síðan hófst fræðileg gagnasöfnun um sumarið. Haft 

var samband við sviðsstjóra innanlandssviðs hjá Rauða krossinum á Íslandi í maí 2018 til að 

undirbúa að útvega þátttakendur vegna rannsóknarinnar. Hafði hann ásamt 

neyðarvarnarfulltrúa innanlandssviðs milligöngu um samskipti við hugsanlega þátttakendur í 

rannsókninni. Þau voru því í hlutverki hliðvarða (e. gatekeepers) en hliðverðir eru þeir sem 

hafa tengingu og aðgang að hugsanlegum þátttakendum sem rannsakandi hefur áhuga á að 

ræða við (Neuman, 2014).  

Rannsakandi hafði samband við Persónuvernd í júní 2018 og spurði um tilkynningaskyldu 

og hvort að það þyrfti leyfi frá Persónuvernd vegna rannsóknarinnar. Svar barst frá lögfræðingi 

hjá Persónuvernd þess efnis að ef vinnslan byggðist á upplýstu samþykki þátttakenda þá félli 

rannsóknin ekki undir leyfisskyldu samkvæmt 33. gr. laga nr. 77/2000, um persónuvernd og 

meðferð persónuupplýsinga. Allir þátttakendur í rannsókninni skrifuðu undir upplýst samþykki 

og því þurfti ekki leyfi frá Persónuvernd. Í svarinu frá Persónuvernd kom einnig fram að ekki 

þyrfti að tilkynna rannsóknina til stofnunarinnar, vegna gildistöku nýrra persónuverndarlaga, 

ef vinnsla persónuupplýsinga myndi hefjast eftir gildistöku hinna nýju laga. Vinnsla 

persónuupplýsinga í þessari rannsókn hófst eftir gildistöku nýrra laga um persónuvernd og 

vinnslu persónuupplýsinga nr. 90/2018. 

Fyllsta trúnaðar og nafnleyndar var gætt og farið var með persónuupplýsingar og 

skráningu þeirra í samræmi við lög nr. 90/2018 um persónuvernd og vinnslu 

persónuupplýsinga. 

Í rannsókninni koma ekki fram raunveruleg nöfn viðmælenda heldur gaf rannsakandi 

viðmælendum sínum gervinöfn til að gæta fyllsta trúnaðar. 

3.3 Þátttakendur 

Þátttakendur voru valdir með tilliti til rannsóknarefnisins. Því var notað markvisst úrtak (e. 

purposive sample) en því er beitt þegar rannsakandi þarf að velja úrtak sem hæfir markmiði 

rannsóknarinnar (Katrín Blöndal og Sigríður Halldórsdóttir, 2013; Þórólfur Þórlindsson og 

Þorlákur Karlsson, 1996). Með markvissu úrtaki eru þátttakendur valdir vegna ákveðinnar 

reynslu og/eða þekkingar sem þeir búa yfir (Neuman, 2014; Silverman, 2005).  

Ein af helstu ógnunum varðandi innra og ytra réttmæti eigindlegra rannsókna er 

úrtaksskekkja sem getur orðið til þegar skortir breidd í úrtakið sem síðan hefur áhrif á 

heildarmynd rannsóknarefnisins (Katrín Blöndal og Sigríður Halldórsdóttir, 2013). Til að reyna 

að koma í veg fyrir úrtaksskekkju var það rætt sérstaklega við hliðverðina að þau væru 

meðvituð um að reyna að finna þátttakendur með mismunandi reynslu í verkefnum í 

neyðaraðgerðum, að gæta að jöfnu kynjahlutfalli og góðri aldursdreifingu hjá mögulegum 

þátttakendum.  

Tekin voru sex viðtöl en eftir sjötta viðtalið var náð mettun (e. saturation) sem verður 

þegar þátttakendur eru farnir að svara svipað og nýjar upplýsingar hætta að bætast við (Katrín 

Blöndal og Sigríður Halldórsdóttir, 2013; Ragin og Amoroso, 2011).  

Þátttakendur í rannsókninni voru þrjár konur og þrír karlar á aldrinum 34 til 60 ára. Þau 

voru búin að vera mislengi sjálfboðaliðar í neyðaraðgerðum hjá Rauða krossinum. Tveir 

þátttakendur voru í viðbragðsteyminu, tveir í áfallateyminu, einn þátttakandi var í báðum 

teymunum og svo einn þátttakandi sem er í viðbragðshópi í sínu sveitarfélagi. Þeir sem voru í 

áfallateyminu höfðu verið í viðbragðsteyminu áður en þau færðust yfir í áfallateymið.  

Skilyrði fyrir því að geta verið þátttakendur í rannsókninni voru að einstaklingar þurftu að 

hafa náð 18 ára aldri, vera sjálfboðaliðar hjá Rauða krossinum á Íslandi og hafa tekið þátt í 

neyðaraðgerðum hérlendis fyrir Rauða krossinn á Íslandi. 

3.4 Gagnasöfnun og úrvinnsla gagna 

Tekin voru hálfstöðluð viðtöl (e. semi-structured) við sex skráða sjálfboðaliða hjá Rauða 

krossinum á Íslandi sem sinnt hafa verkefnum við neyðaraðgerðir. Hálfstöðluð viðtöl hentuðu 

vel í þessari rannsókn því þar höfðu þátttakendur frelsi til að lýsa upplifun sinni á hlutverki 

sjálfboðaliða (Silverman, 2005).  

Hálfstöðluð viðtöl gefa rannsakanda tækifæri til að spyrja spurninga sem kunna að vakna 

á meðan viðtalið stendur yfir. Þegar skoðuð eru fyrirbæri úr reynsluheimi fólks þá henta viðtöl 

vel sem gagnasöfnunaraðferð (Helga Jónsdóttir, 2013). Í þessari rannsókn taldi rannsakandi 

að viðtöl væru besta gagnasöfnunaraðferðin til að svara rannsóknarspurningunni. 

Rannsakandi notaði viðtalsvísi sem hjálpargagn þegar viðtölin fóru fram, sjá viðauka III.  

Rannsakandi hafði samband við þátttakendur í gegnum tölvupóst. Til að þeim myndi líða 

sem best í því umhverfi þar sem viðtalið færi fram gaf rannsakandi þeim kost á að stinga upp 

á stund og stað. Fóru viðtölin fram á ýmsum stöðum, svo sem á kaffihúsi, heima hjá 

þátttakendum og á vinnustöðum þeirra. Lengd viðtala var mismunandi og tóku þau frá 30 til 

45 mínútur. Allir þátttakendur fengu kynningarbréf um rannsóknina, sjá viðauka I og skrifuðu 

undir upplýst samþykki, sjá viðauka II, þar sem fram kom til hvers væri ætlast af þeim og hver 

réttur þeirra væri, meðal annars að þeir gætu hætt þátttöku í rannsókninni hvenær sem væri. 

Viðtölin voru tekin upp með samþykki þátttakenda og síðan rituð orðrétt upp. Til þess að 

gæta trúnaðar og nafnleyndar þátttakenda voru öll persónuauðkenni afmáð, meðal annars 

með því að breyta nöfnum á þátttakendum. Síðan voru viðtölin prentuð út og meginþemu 

dregin fram. Þannig greindi rannsakandi aðalatriðin sem upp úr stóðu í viðtölunum og reyndi 

að endurspegla þá þætti sem skiptu máli í upplifun viðmælenda. Notast var við opna kóðun 

við greiningu á viðtölunum en þá er rannsakandi ekki með fyrirfram ákveðna flokka heldur 

nálgast gögnin með opnum hug. Rannsakandi les viðtölin oft yfir og reynir að finna 

sameiginlega þætti sem mynda ákveðin þemu (Unnur Guðrún Óttarsdóttir, 2013). Þegar 

rannsakandi fann sameiginlega þætti, var þeim gefið lýsandi heiti. Síðan var textinn klipptur 

og flokkaður eftir heitunum. Þegar búið var að kóða og þemagreina viðtölin, var síðan hægt 

að túlka niðurstöðurnar og bera saman við niðurstöður fyrri rannsókna og kenningar. 

3.5 Takmarkanir og siðferðisleg vandamál 

Takmarkanir í rannsókninni geta verið lítið úrtak en vegna smæðar og vals á úrtaki getur verið 

erfitt að alhæfa um þýðið (Þórólfur Þórlindsson og Þorlákur Karlsson, 1996). Eins og áður hefur 

komið fram voru aðeins sex þátttakendur sem tóku þátt í rannsókninni og því er ekki hægt að 

alhæfa á alla sjálfboðaliða hjá Rauða krossinum sem vinna sjálfboðastarf í neyðaraðgerðum 

hérlendis. Einnig voru allir þátttakendur fyrir utan einn, íbúar á höfuðborgarsvæðinu. Hins 

vegar gefur það mikilvægar vísbendingar þegar allir viðmælendur ræða á sama hátt um sama 

hlutinn. 

Hliðverðirnir eru góðir til að fá aðgang að mögulegum viðmælendum í rannsóknum en 

hætta getur verið á að þeir hugsi frekar um eigin hagsmuni en rannsóknina og niðurstöður 

hennar. Væri það staðan gætu hliðverðir valið þátttakendur í samræmi við það sem þeir vildu 



41 

sjá í niðurstöðunum (Neuman, 2014). Eins og áður hefur komið fram voru tveir hliðverðir í 

rannsókninni og voru það starfsmenn Rauða krossins. Út frá samskiptum við þau er það álit 

rannsakanda að þau hafi verið hlutlaus í vali þátttakenda enda er það mikilvægt fyrir félagið 

að niðurstöður rannsóknarinnar gefi rétta mynd. Það er mikilvægt fyrir stóra 

sjálfboðaliðahreyfingu eins og Rauða krossinn að vita hvernig upplifun sjálfboðaliða í 

verkefnum innan félagsins er, hvað er að ganga vel en einnig og ekki síður hvort það sé eitthvað 

sem hægt er að bæta til að gera enn betur. Viðmælendurnir í rannsókninni voru ófeimnir að 

greina frá reynslu sinni og skoðunum og þar á meðal hvað það væri sem mætti bæta.  

Rannsakandi fylgdi lögum nr. 90/2018 um persónuvernd og vinnslu persónuupplýsinga 

þannig að fyllsti trúnaður væri til staðar og nafnleynd væri tryggð. Þess var gætt að engar 

persónuupplýsingar kæmu fram sem hægt væri að rekja til einstakra viðmælenda. Eftir að búið 

er að greina viðtölin og ritgerðinni hefur verið skilað verður öllum gögnum, bæði upptökum 

og uppskrifuðum viðtölum eytt. 

Viðmælendur fengu netfang og símanúmer rannsakanda ef upp kæmu spurningar eða 

vangaveltur um rannsóknina. Einnig fengu þau netfang leiðbeinanda rannsakanda dr. 

Steinunnar Hrafnsdóttur ef þeir hefðu einhverjar spurningar eða vildu ræða við hana varðandi 

eitthvað sem snerti rannsóknina. 

4 Niðurstöður 

Hér verður fjallað um niðurstöður rannsóknarinnar sem byggðar eru á eigindlegum viðtölum 

við sex sjálfboðaliða hjá Rauða krossinum á Íslandi. Við vinnslu á gögnum úr viðtölunum komu 

í ljós nokkrir sameiginlegir þættir sem mynduðu þemu. Meginþemun voru fimm talsins og eru 

þau 1) ástæður, 2) stjórnun og skipulag, 3) samskipti, 4) líðan og 5) stuðningur. Greind voru 

fimm undirþemu undir stjórnun og skipulag og tvö undirþemu undir líðan. Undirþemun voru 

því alls sjö.  

Viðmælendur fengu öll ný nöfn og munu hér eftir vera kölluð Anna, Árni, Bjarni, Einar, 

Guðrún og Helga. 

4.1 Ástæður 

Viðmælendur töluðu um ástæður þess að þau gerðust sjálfboðaliðar hjá Rauða krossinum á 

Íslandi. Anna, Einar og Helga sögðu að þetta hefði alltaf verið eitthvað sem þau hefðu haft 

áhuga á. Þau sögðu einnig að þegar þau hefðu fengið meiri frítíma hefðu þau ákveðið að gerast 

sjálfboðaliðar. Einar sagði:  

Á sínum tíma þá var ég með góðan frítíma þannig að ég skráði mig sem sjálfboðaliða og 

datt inn á fjöldahjálparstjóranámskeið hjá Rauða krossinum og síðan hefur það bara undið 

upp á sig. Ég hef alltaf haft áhuga á svona, vera sjálfboðaliði hjá þeim og ég dreif mig á 

stað þarna. 

Árni og Bjarni töluðu um að þeir hefðu byrjað vegna þess að þeir þekktu fólk sem var 

sjálfboðaliðar í Rauða krossinum. Þeir hefðu kynnst starfinu í gegnum það og langað að vera 

með. Báðir höfðu þeir verið í björgunarsveitum áður en þeir gerðust sjálfboðaliðar hjá Rauða 

krossinum. Bjarni talaði um að hann langaði að gefa eitthvað af sér til baka til samfélagsins. 

Anna sagði að hún hefði gaman af því að hjálpa og aðstoða. Guðrún sagði að hún væri ekki viss 

hvort hún hefði gerst sjálfboðaliði hefði hún ekki byrjað sem starfsmaður fyrst hjá Rauða 

krossinum á sínum tíma:  

Það byrjar í rauninni þannig að sem starfsmaður fer ég að taka þátt, veit ekki hvort ég 

hefði gert það ef ég hefði ekki verið starfsmaður... Þar náttúrlega kynntist ég ferlinu og 

kerfinu og fór að þjálfa mig í þessum sálræna stuðningi og þá einhvern veginn síðan þá þá 

bara einhvern veginn er alltaf hringt í mig. 

4.2 Stjórnun og skipulag 

Undir þemað stjórnun og skipulag falla fimm undirþemu. Það eru 1) verkefni, 2) þjálfun, 3) 

aðgerðir breytast, 4) tími og 5) upplifun.  

Viðmælendur voru allir almennt mjög ánægðir með neyðaraðgerðir hérlendis og fannst 

vinnan vera vel unnin eins og kom fram hjá Guðrúnu og Önnu. Guðrún sagði: 

Mér finnst Rauði krossinn bara frábær í neyðaraðgerðum, þetta eru svo flottir aðilar líka 

sem eru í þessu, þetta er svo flottir aðilar sem að svona lifa og hrærast alveg í þessu, sko 

bara metnaðurinn er 100% í þessu... Ég er alltaf svo stolt af þeim og mér finnst alltaf 

gaman þegar þeir kalla mig út. 

Anna sagði: 

Mér finnst þetta vera mjög vel skipulagt og já og bara einmitt jákvæðni í fólkinu sem kemur 

að þessu og allir að vilja gerðir. 

4.2.1 Verkefni 

Allir viðmælendur í viðbragðsteyminu sögðu að þeirra helsta verkefni væri að opna 

fjöldahjálparstöðvar. Þar væru þeir að sjá um skráningu á þeim sem kæmu í 

fjöldahjálparstöðina og veita fólki upplýsingar. Þeir væru einnig að sinna grunnþörfum þolenda 

varðandi mat, drykk og húsaskjól, hlúa að þeim og tryggja öryggi þeirra. Viðmælendur nefndu 

að þeir væru að hugsa um þá þolendur sem væru óslasaðir. Helga lýsti verkefnunum svona: 

Við erum meira að taka við fólki þegar búið er að ná því til dæmis af slysstað eða þegar 

búið er að setja þá inn í fjöldahjálparstöðvar, því það er til dæmis hlutverk sjálfboðaliða 

Rauða krossins að opna fjöldahjálparstöðvar, skrá niður alla sem fara þangað og því um 

líkt og þannig að þetta er mjög mikið bara að hlúa að og halda utan um fólk sem hefur lent 

í áfalli. Sumir eru kannski ekkert neitt rosalega skelkaðir... eru bara fljótir að jafna sig og 

þú veist, við sitjum og spjöllum og þeir fá sem sagt eitthvað heitt að drekka og fá eitthvað 

að borða og það bara gengur tiltölulega vel að jafna sig og svo eru þetta kannski aðstæður 

þar sem að einhver í hópnum hefur látist... og þá er þetta meira bara að að vera bara við 

hliðina á manneskjunni og reyna veita henni það sem hún þarf að fá þessa stundina og 

hérna, hvort sem að það sé að ræða málin eða bara finna nærveruna eða reyna hafa 

kannski samband við einhverja vini eða ættingja eða eitthvað því um líkt. 

Guðrún og Anna sem eru í áfallateyminu sögðu að það hefði verið þeirra verkefni að opna 

fjöldahjálparstöðvar áður en þær fóru að starfa í áfallateyminu en nú væri það að veita 

áfallahjálp þeirra helsta verkefni. Það væru yfirleitt þyngri tilfelli sem þar þyrfti að sinna, allt 

öðruvísi en í viðbragðsteyminu. Anna sagði að þeirra helsta verkefni væri:  

Að sinna þessu andlega að veita þessa áfallahjálp og passa upp á sem sagt hjálpa fólki 

kannski að að skilja týpísk einkenni áfallastreitueinkenna eftir að það hefur orðið fyrir 

áfalli. 

4.2.2 Þjálfun 

Viðmælendur töluðu um mikilvægi þjálfunar. Fimm viðmælendur af sex höfðu fengið mikla 

þjálfun hjá Rauða krossinum. Þau sögðu að námskeiðin væru það mörg að þau hefðu ekki tölu 

á fjölda þeirra. Bjarni sagði að hann væri búinn að taka nánast öll námskeið sem væru í boði 

og tengdust neyðaraðgerðum. Árni talaði um að eftir því sem hann aflaði sér meiri þekkingar 

og lærði meira, því auðveldara væri að vinna starfið. Guðrún sagði:  

Ég hef reyndar bara rauninni fengið bara mjög mikið af þjálfun. Rauði krossinn stendur sig 

ofboðslega vel í hérna, stendur sig rosalega vel í að þjálfa fólk sem það vill nota í svona 

aðgerðir. 

Anna talaði um að hún hafði tekið leiðbeinendanámskeið í sálrænum stuðningi en ekki fengið 

neitt annað. Hún er með háskólamenntun sem hún nýtir í neyðaraðgerðum. Af öllum 



44 

viðmælendunum er hún búin að vera lang styst sjálfboðaliði, hinir viðmælendurnir eru allir 

búnir að vera mun lengur. Anna sagði: 

Ég fór á... leiðbeinenda námskeið í sálrænum stuðningi þannig að já, það er í rauninni þetta 

námskeið sem ég hef fengið, ég hef í rauninni ekki fengið neitt annað... Þetta er þriggja 

daga námskeið þannig að þá er auðvitað farið í einmitt yfir áfallahjálp, þú veist hvað felur 

það í sér og þarna hvað gerir maður innan viðbragðsteymisins þannig að þá fékk maður 

einmitt svona þessa heildarsýn. 

Allir viðmælendur höfðu komið að óvæntu slysi í sínu daglega lífi. Nefndu þau að meðal annars 

þjálfun hjá Rauða krossinum og reynsla af sjálfboðastarfi í neyðaraðgerðum hefði hjálpað við 

að takast á við þannig atburði. Helga kom að bílslysi og sagði hún að það hefði verið gott að 

hafa farið reglulega á skyndihjálparnámskeið. Bjarni sagði: 

Ég tel alveg tvímælalaust að starf mitt innan Rauða krossins hafi hjálpað mér persónulega 

að takast á við þær aðstæður... bara skilja betur sjálfan mig og hvernig ég bregst við 

atburðunum sjálfur, það er eiginlega það sem mér finnst hafa svona ég fæ út úr þessu fyrir 

sjálfan mig... Lenda síðan í því óvænt að þá hefur þú reynsluna af hinu og mínu mati 

tvímælalaust hjálpar það, bæði til þess að þú heldur betur ró þinni og veist betur hvað það 

er og hvað þarf að og þú átt að gera. 

4.2.3 Aðgerðir breytast 

Þegar líður á neyðaraðgerðirnar breytast verkefnin og þau eru einnig breytileg eftir eðli 

atburðanna. Anna sagði að það væru engin tvö útköll eins og því þurfi sjálfboðaliðar að lesa í 

aðstæður. Sjálfboðaliðar þurfi að vera sveigjanlegir þegar breytingar eiga sér stað og takast á 

við þær. Helga nefndi einnig sveigjanleikann og upplýsingarnar sem geta breyst hratt. Hún 

nefndi dæmi: 

Við fáum kannski einhverjar upplýsingar og það eru einu upplýsingarnar sem lögreglan 

hefur og síðan förum við af stað og svo fáum við kannski meiri upplýsingar þegar hún 

[lögreglan] er náttúrlega búin að afla sér meiri upplýsinga og þá kemur í ljós að við kannski 

til dæmis tókum með okkur túlk frá vitlausu landi eða eitthvað þannig og þá þarf að 

bregðast við því... Það þarf rosanlega mikinn sveigjanleika í kerfið til að geta brugðist alltaf 

við nýjum og nýjum upplýsingum. 

Aðstæður geta breyst hratt og því þurfa sjálfboðaliðar að bregðast fljótt við. Einnig skiptir máli 

hvar slysið hefur átt sér stað. Einar talaði um að það færi tími í akstur og þegar sjálfboðaliðarnir 

væru komnir á staðinn, þá hefðu aðstæður stundum breyst og þar að leiðandi einnig verkefni 

sjálfboðaliðanna: 

Til dæmis ef að óskað er eftir aðstoð í flugatvikum, að þá erum við fyrst boðuð sem 

skyndihjálparhópur á staðinn og svo breytumst við í sálrænan stuðning þegar vélin er lent 

heilu og höldnu. 

Þar sem aðstæður geta breyst hratt þá vantar sjálfboðaliðana stundum efni, búnað og aðstoð. 

Viðmælendur nefndu að Rauði krossinn væri góður í að útvega það sem sjálfboðaliðarnir 

þyrftu á að halda til að aðstoða þolendur. Guðrún sagði:  

Rauði krossinn er ótrúlegur reddari. 

Viðmælendur sögðu að Rauði krossinn væri alltaf tilbúinn að hlusta og útvega sjálfboðaliðum 

það sem þyrfti. Guðrún sagði að ef það þyrfti til dæmis að koma þolanda til ættingja í öðru 

sveitarfélagi þá leysti Rauði krossinn úr því. Það væri öllu reddað.  

Árni og Bjarni ræddu breytingar sem eiga sér stað í fjöldarhjálparstöðvunum. Fyrst væri 

verið að taka á móti fólki, skrá það, greina þarfir þess og finna úrlausn á tilvikum sem geta átt 

sér stað. Árni lýsti aðgerðum: 

Það gerist náttúrlega atburðurinn og það eru allir þolendur á staðnum og það þarf að 

koma þeim í skjól, síðan koma þeim í fjöldahjálparstöðina, skrá þá alla inn. Síðan þarf að 

fara að hugsa um mat og annað fyrir það, láta ættingja vita þannig að þetta er bara svona 

ferli sem fer í gang. 

4.2.4 Tími 

Viðmælendur sögðu að það færi eftir útkallinu og umfangi atburðar hversu lengi þeir væru að 

störfum. Sum verkefnin væru jafnvel klukkustund eða örfáir tímar. Þau sögðu að venjulega 

væru þau ekki lengur að störfum en mesta lagi átta tíma. Guðrún sagði að ef neyðin væri mikil 

þá gæti vaktin farið í 18 tíma en það væri ekki æskilegt því þá væru sjálfboðaliðarnir orðnir 

þreyttir. Stundum væri það nauðsynlegt vegna upplýsingaflæðisins til að tryggja að allir fái 

réttar upplýsingar, eða eins og Guðrún sagði: 

Við einhverjar stórar aðstæður að þá er bara svolítið nauðsynlegt að maður standi langar 

vaktir, alla vega svona fyrstu þrjá daga af því að þá [er] upplýsingaflæði og annað [sem] 

verður að tryggja að það sé rétt á milli en hérna maður vill helst ekki að fólk sé mikið lengur 

en kannski 8 til 10 tíma. 

Helga og Bjarni sögðu að tímalengd færi einnig eftir því hvar atburðurinn ætti sér stað, því þá 

fer tími í akstur fyrir þá sjálfboðaliða sem væru af höfuðborgarsvæðinu. Í minni aðgerðum gæti 

þetta verið einungis útkallið og atburðurinn yfirstaðinn á meðan sjálfboðaliðar væru að keyra 

á staðinn.  

Bjarni og Guðrún sögðu að það væri mikill metnaður hjá sjálfboðaliðum og oft vildu þeir 

fá að vera á staðnum og hjálpa eins mikið til og þeir gætu. Guðrún sagði: 

Íslendingar sko, að reyna að segja þeim eftir einhverjum átta tímum að nú skulu þeir fara 

og næsta vakt kemur, þau fara ekkert, þú veist þau vilja bara fá að vera og hjálpa. 

Anna talaði um að það væri munur á hversu lengi sjálfboðaliðar væru að störfum í 

viðbragðsteyminu annars vegar og áfallateyminu hins vegar. Í viðbragðsteyminu væru 

sjálfboðaliðar lang oftast lengur að störfum og þá sérstaklega ef að atburðurinn gerðist úti á 

landi og sjálfboðaliðar þyrftu að fara langa leið á vettvang. Anna lýsti áfallateyminu: 

Við erum svona í markvissari viðtölum, einhvern veginn svona sem við vitum kannski betur 

hversu lengi við þurfum að vera. 

Viðmælendur nefndu að verkefninum lyki þegar atburðurinn væri yfirstaðinn og óhætt fyrir 

þolendur að fara heim til sín eða að búið væri að útvega þeim dvalarstað. Einnig sögðu 

viðmælendur að verkefninum lyki þegar þörfin minnkaði, eða eins og Guðrún sagði: 

Það sem verkefnin hafa sameiginlegt er að þeim lýkur þegar þörfinni lýkur eða þegar að 

þörfin minnkar. 

Helga nefndi einnig að það færi líka eftir sjálfboðaliðanum sjálfum og hversu mikinn tíma hann 

hefði hvenær þátttöku hans í verkefninu lyki.  

Guðrún, Bjarni og Einar sögðu að við lok aðgerða væri mikilvægt að sjálfboðaliðar sem 

hefðu tekið þátt í aðgerðinni hittust, áður en þeir færu heim og ræddu hvernig aðgerðirnar 

hefðu farið fram. Það væri mikilvægt að ræða málin strax svo enginn fari heim með ókláruð 

mál. Bjarni nefndi einnig að gott væri að gera þetta í öðru umhverfi en þar sem vettvangurinn 

hefði verið. Einar sagði: 

Við erum oft ekki nema kannski svona þrjú fjögur sem mætum og þá er ekkert mál að grípa 

utan um menn og ræða snöggt hvort það sé eitthvað áður en við skiljumst við, því við 

erum oft vakin um miðja nótt jafnvel. 

4.2.5 Upplifun 

Viðmælendur upplifa gott skipulag og að það sé nokkuð skýrt. Enginn sagðist hafa neikvæða 

upplifun af sínum verkefnum þó að aðstæður gætu verið erfiðar og sorglegar. Anna, Guðrún 

og Helga notuðu allar lýsingarorðið spennandi um hvernig þær upplifðu aðstæðurnar. Helga 

sagði: 

Þetta er svolítið skrítið, þú einhvern veginn þú ferð í þetta af því að þér finnst þetta 

spennandi en á sama tíma finnst þér þetta alveg hræðilegt og það kemur að þinni vakt og 

þú óskar eiginlega eftir því, bara fyrirgefðu að ég sé að segja þetta, þú ert að vonast [til] 

að það gerist eitthvað en svo viltu líka alls ekki að það gerist eitthvað. 

Guðrún og Einar tóku fram að þeim fyndist að þau væru að gera eitthvað sem skipti máli og 

það væri góð tilfinning að geta aðstoðað fólk. Það væri mikilvægt starf sem sjálfboðaliðar væru 

að vinna. Einnig kom fram hjá viðmælendum að það gæti fylgt starfinu álag og streita en samt 

sem áður væri það skemmtilegt verkefni að vera í útkalli og tilheyra þessu starfi, eða eins og 

Einar lýsti þessu: 

Þetta er náttúrlega töluvert álag oft og þú veist svona stress og þarf stundum að taka 

snöggar ákvarðanir og vera kannski ekki með allar upplýsingar en þetta er mjög 

skemmtilegt starf að vera í svona útkalli. 

4.3 Samskipti 

Allir viðmælendur töluðu um mikilvægi samskipta í neyðaraðgerðum. Það kom fram að það 

væri misjafnt hver ætti frumkvæðið að samskiptum og það færi oft eftir því hvað væri að gerast 

á viðkomandi stað. Helga tók fram að það væri ekki skortur á frumkvæði að samskiptum frá 

neinum aðila. Allir áttu samskipti við aðila úr viðbragðskerfinu, eins og lögreglu, slökkvilið, 

almannavarnir, björgunarsveitir, bakvakt Rauða krossins, lækna, hjúkrunarfræðinga, 

sveitarfélög og Rauða kross deildir. Það færi síðan eftir útkalli við hverja af þessum aðilum 

sjálfboðaliðar ættu í samskiptum hverju sinni. Anna sagði að eftir að hún fór að vinna í 

áfallateyminu væri hún ekki eins mikið í samskiptum við alla þessa viðbragðsaðila, eins og 

þegar hún hefði verið í viðbragðsteyminu. Hún ætti í mestum samskiptum við verkefnisstjóra 

yfir áfallahjálpinni hjá Rauða krossinum. Hún ætti stundum samskipti við lögreglu og 

félagsráðgjafa en það færi eftir útkallinu.  

Allir viðmælendur sögðu að samskiptin væru almennt mjög góð, jákvæð, fagmannleg og 

auðveld. Það væri undantekning ef samskipti væru ekki góð milli einstaklinga. Einstaklingar í 

sjálfboðavinnu væru tilbúnir að gera eins vel og þeir geta og vera í góðum samskiptum hver 

við annan. Það færi einnig líka eftir fólkinu sjálfu hvernig samskiptin væru en yfirleitt væru 

sjálfboðaliðar og aðrir sem koma að neyðarviðbrögðum mjög færir í samskiptum. Það væru 

allir að vinna saman, eins og Árni sagði: 

Þetta er eiginlega unnið bara eins og einn maður... samskiptin ganga mjög vel.  

Einnig nefndu þau að það væri góð samvinna milli aðila, einnig í stórum aðgerðum sem margir 

koma að og vinna saman. Allir væru tilbúnir að leysa vandamálin. 

Samskiptin snérust mest um upplýsingar og skipti á upplýsingum. Einnig að skipuleggja lið 

fyrir lið, útvega það sem vantaði á staðinn og taka á móti beiðnum sem þau væru beðin um að 

framkvæma. Bjarni lýsti þessu þannig: 

Upplýsingar aðallega og beiðnir um verkefni eða beiðnir um að gera eitthvað eða tekið á 

móti beiðnum um að framkvæma eitthvað eða sinna einhverju eða beiðnir um upplýsingar 

og annað slíkt. 

Einar talaði um að upplýsingar á milli staða væru veikasti hlekkurinn þegar kæmi að 

samskiptum: 

Það sem er veikasti hlekkurinn, það er samskipti á milli staða, upplýsingaflæði milli staða, 

af því það tekur alltaf tíma að flytja gögnin. Það er svo mikið að gera í flestum tilvikum já 

en þetta er, þetta hefur sýnt sig líka á æfingum að þetta er veikur punktur. 

Það hvernig samskiptin fóru fram var mismunandi. Viðmælendur nefndu til dæmis samskipti í 

gegnum síma, tetrastöð og/eða bein samskipti á staðnum. Helga nefndi að sum samskipti færu 

í gegnum samskiptasíðu á Facebook:  

Það eru rosa mikil samskipti í gegnum Facebook og það heldur þessu líka rosalega vel 

gangandi og það einhvern veginn þar er rosalega góður aðgangur af þeim [bakvaktinni]. 

Þannig að þó að við séum ekki á vakt þá hérna fara rosalega mikil samskipti þar í gegn og 

þá eru líka bara allir með í því og vita þannig að hérna já ég held að það sé ótrúlega 

mikilvægur samskipta faktor í þú veist allri samskipta flórunni þessi Facebook hópur. 

Allir sögðu að samskipti við starfsmenn Rauða krossins væru fín og fagmannleg. Það væri 

frekar persónubundið heldur en starfstengt hvernig samskipti væru á milli einstaklinga. Bjarni  

sagði að það hefðu stundum verið ákveðnir hnökrar í samskiptum starfsmanna Rauða krossins 

og sjálfboðaliða. Þegar útkall kæmi á vinnutíma þá væri stundum tilhneiging starfsmanna að 

rjúka af stað og sinna atburðinum, hann sagði:   

Og svo þegar þeir eru orðnir þreyttir þá mega sjálfboðaliðarnir koma og taka við og það 

finnst mér vera viss lítisvirðing gagnvart sjálfboðaliðanum... Í rauninni eru starfsmennirnir 

með því að segja að við þurfum ekkert á ykkur að halda nema þegar okkar vinnutíma lýkur. 

Bjarni sagði að hann skildi vel að starfsmenn vildu fara á vettvang og aðstoða en það skipti 

miklu máli að starfsmenn bæru traust til sjálfboðaliðanna og leyfðu þeim að takast á við 

verkefnin. Hann sagði: 

Starfsfólkið verður að treysta sjálfboðaliðum því að ef sjálfboðaliðarnir hafa ekki traust til 

að sinna verkefnunum, þá í raun og veru er verið að grafa gífurlega mikið undan 

sjálfboðaliðastarfinu. 

Guðrún og Helga töluðu sérstaklega um samskipti milli sjálfboðaliða af höfuðborgarsvæðinu 

og á landsbyggðinni. Það myndist einhver ákveðin pólitík milli heimafólks og utanaðkomandi 

aðila. Helga sagði: 

Þegar við af höfuðborgarsvæðinu erum að fara út á land að þá erum við að fara oft... að 

hitta fólk sem að við þekkjum kannski ekki neitt og hérna og þá er pínu svona kannski 

hérna þetta „við í borginni“ og „þau út á landi“ en hérna það væri rosalega gaman ef... 

fólk bara myndi einhvern veginn... svona mætast einhvern veginn ekki með hugann við 

það. 

Guðrún sagði það skipta máli að sjálfboðaliðar af höfuðborgarsvæðinu kæmu inn í þannig 

aðstæður á þeim forsendum að þeir væru gestir í heimahéraði þar sem atburður hefði orðið 

og að Rauða kross deildin þar tæki ákvarðanirnar en kæmu ekki með fyrirskipanir og tækju 

yfir. Þannig gætu orðið árekstrar milli fólks. Það væri eðlilegt að heimamenn færu í vörn og 

vildu fá að hafa eitthvað að segja um aðgerðirnar. Þeir búi á svæðinu og þekki alla þar. Þar að 

leiðandi upplifi þeir að þeir beri mikla ábyrgð og vilji að allt sé gert mjög vel. Guðrún sagði: 

Við hérna á höfuðborgarsvæðinu gleymum okkur stundum svolítið í þessu, þú veist við 

höldum að við vitum svo vel hvað á að gera hverja stundina. 

Guðrún talaði um að þetta væri komið inn í fræðsluna fyrir sjálfboðaliða en það mætti gera 

meira úr því. Þá yrðu samskiptin og samstarfið betra, hún sagði: 

Maður komi inn með ákveðið viðmót, maður er líka miklu fyrri [til] að vinna traust við 

svoleiðis aðstæður heldur en ef maður kemur og ætlar að segja fólki hvað það á að gera. 

Þannig að maður er fljótur að ná samvinnu og þar að leiðandi fljótur að vinna ef maður 

varar sig á þessu. 

Helga sagði að það væri gott ef hægt væri að hitta deildirnar og kynnast sjálfboðaliðunum þar:  

Þá svona fengi maður aðeins meiri innsýn inn í hinar deildirnar og hérna þá myndi maður 

hitta fólkið kannski einu sinni á ári eða eitthvað. 

Anna myndi vilja fá að kynnast hinum sem væru með henni í áfallateyminu betur og stakk upp 

á að það væri hægt að hafa fræðslufundi og þannig þjappa hópnum saman: 

Að þjappa hópinn saman já en svo auðvitað skilur maður alveg að fólk er í öðrum vinnum 

og fólk hefur náttúrlega bara takmarkaðan tíma en ef það væri gert, bara þú veist einu 

sinni á önn eða eitthvað. 

4.4 Líðan 

Viðmælendur töluðu um hvernig þeim liði á vettvangi meðan á aðgerðum stæði og síðan eftir 

aðgerðir. Líðan væri öðruvísi eftir aðgerðir heldur en á meðan á þeim stæði. Meðan 

viðmælendur voru í aðgerðum settu þeir tilfinningar sínar til hliðar og einbeittu sér að 

verkefninu. Eftir aðgerðirnar verða sjálfboðaliðar að passa  upp á sig og helmingur viðmælenda 

gerði það með því að ræða strax saman þegar aðgerðum lauk.  

4.4.1 Á meðan aðgerðum stendur 

Engum leið illa á vettvangi og töluðu viðmælendur um að þetta væri ákveðið verkefni sem 

þyrfti að sinna þó að aðstæður væru erfiðar og sorglegar. Árni talaði um að: 

Meðan á þessu stendur þá er þetta bara verkefni sem að þarf að leysa og þá bara hugsar 

maður um það hvernig er best að gera þetta og hvað er þolendunum fyrir bestu.  

Þau sögðust hugsa skýrt og væru yfirveguð. Það væri mikið að gerast á vettvangi og því mikið 

sem þyrfti að hugsa um. Árni kom með dæmi um þegar hann var að störfum og var huga að 

meðvitundarlausum einstaklingi. Hann sagði: 

Ég áttaði mig ekki á að þá var þetta strákur sem ég þekkti mjög vel, bróðir góðs kunningja 

míns en maður var ekkert að hugsa um hver þetta var, maður var að hugsa um að gera 

það sem þurfti að gera, gera það rétt og vel. Þannig að ég áttaði mig ekki á að þetta var 

hann, það var ekki fyrr en lögregluþjónninn sagði þetta. 

Viðmælendur sögðust finna fyrir því að þolendur treystu á þau og því finnst þeim þau bera 

mikla ábyrgð, eins og Guðrún sagði: 

Fólk er oft svo hérna örvæntingafullt og hérna reiðir sig svo á mann, þannig að maður 

upplifir að maður beri ofboðslega mikla ábyrgð. 

Þau sögðu að þau væru ekki að taka tilfinningar sínar inn í þetta, eins og Bjarni orðaði þetta: 

Þetta er verkefni sem maður tekur að sér og maður setur tilfinningar og líðan í poka og 

geymir úti í bíl. 

Anna sagði: 

Já æjj þetta er voða svona sérstakt þú veist maður þú veist auðvitað er maður alveg maður 

sjálfur en maður einhvern veginn setur upp einhvern veginn svona ákveðinn vinnufront 

og já maður verður svona skýr. 

Helga sagði það alltaf vera erfitt þegar börn væru þolendur og þá væri þetta meiri áskorun. 

Guðrún tók fram að þetta yrði erfitt þegar samskiptin yrðu persónulegri og hún væri að vinna 

náið með einum þolenda:  

En ég get ekki sagt að mér líði illa á vettvangnum, nema þegar maður er kominn á svona 

one on one nálgun. 

4.4.2 Eftir aðgerðir 

Guðrún, Anna og Árni sögðu að líðan þeirra væri öðruvísi eftir aðgerðirnar. Þá þyrfti maður að 

passa aðeins upp á sjálfan sig. Anna sagði: 

Maður verður pínu svona svolítið andlaus, þannig að pínu eins og bara sprungin blaðra, út 

af því að þetta er náttúrlega bara í áfallateyminu. Þetta eru svona þyngstu málin þar og 

fólk er náttúrlega að upplifa mjög erfiða atburði. 

Guðrún sagði að henni liði samt ekki beint illa. Hún færi bara að hugsa um atburðinn og velta 

því fyrir sér hvort hún hefði brugðist rétt við. Hún væri ekki að hugsa svona á meðan aðgerðum 

stæði. Guðrún sagði: 

Mér hefur alltaf fundist erfiðara að koma heim heldur en að vera að vinna á vettvangi. 

Helga, Bjarni og Einar sögðu að þau færu ekki heim fyrr en þau væru búin að ræða við hina 

sjálfboðaliðana um aðgerðirnar. Þau sögðu það vera mikilvægt að ræða málin strax en Einar 

sagði: 

Sem betur fer hefur alltaf verið lögð mikil áhersla á það að maður reyni að gera það strax, 

að ekki að liggja með eitthvað. 

Helga sagði að neyðaraðgerðirnar hefðu alls ekki truflandi áhrif á hennar daglega líf og hún 

ræddi alltaf við hina sjálfboðaliðana þegar verkefninu lyki. Helga sagði: 

Ég hef aldrei einhvern veginn farið án þess að vera búin að einhvern veginn afgreiða málin 

eins mikið og ég get á þeim degi og hérna, ég held að það sé svolítið málið hjá okkur... að 

við hérna við skiljum ekki við hvort annað nema að við séum bara þar. 

Helga talaði um að það þyrfti samt að hugsa vel um sjálfboðaliðana því viðbragðskerfið væri 

mikið byggt á sjálfboðaliðum. Það væri aðdáunarvert og frábært að samfélagið hefði 

einstaklinga sem væru tilbúnir að aðstoða aðra án þess að fá nokkuð greitt fyrir. Helga sagði: 

Við erum alltaf að gera hlutina svo vel miðað við bjargirnar sem við höfum... Þegar ég ber 

okkar kerfi saman við mörg önnur kerfi erlendis, þá einmitt er þetta mjög sérstakt hvað 

okkar allt saman okkar viðbragðskerfi er mikið byggt á sjálfboðarliðum... Kannski erum við 

að komast á þann stað að við þurfum svolítið einmitt að fara að huga að hlúa betur að 

þeim miðað við álagið... Þetta er svona traust sem að fólk ber til bæði 

björgunarsveitarinnar og Rauða krossins að þá þarf líka að passa rosalega vel upp á þessar 

einingar. 

4.5 Stuðningur 

Svörin voru mismunandi eftir því hvort viðmælendur voru sjálfboðaliðar í viðbragðsteyminu 

eða áfallateyminu. Þeir sem eru í viðbragðsteyminu sögðu að eftir aðgerðir væru haldnir 

rýnifundir þar sem sjálfboðaliðarnir hittust og ræddu aðgerðirnar. Þar væri rætt hvort að það 

væri eitthvað sem þyrfti að bæta og breyta. Einar lýsti rýnifundunum: 

Þar sem er farið yfir hvert verkefni og sem sagt þá er það skoðað svona í stærra samhengi 

og það er skipts meira svona á skoðunum, hvað er að gerast og hvort það sé eitthvað sem 

við þurfum að bæta. 

Helga nefndi líka að það væri gott þegar aðgerðirnar væru stórar að fá að sjá heildarmyndina 

á rýnifundunum: 

Ég skil kannski ekki af hverju... sú ákvörðun var tekin og svo þegar við höldum þennan 

rýnifund og þá geta allir talað og þá er hægt að ræða þessa hluti til þess að fá svona 

einhvern veginn samhengi um eitthvað sem maður skildi ekki alveg bæði einmitt... Þá er 

komin skýring og þá er maður ekki með einhverjar vangaveltur yfir því og líka ef að það 

hafi verið... sniðugt að gera þetta svona eða hinsegin, þá kemur það einmitt upp á 

yfirborðið í þessum rýnifundi. 

Helga sagði að þessir fundir væru líka mjög góður stuðningur og gott að tala við aðra 

sjálfboðaliða sem þekktu þetta umhverfi og væru að upplifa það sama. Helga sagði: 

Það er rosalega gott að geta speglað sig við einhvern annan sem einmitt skilur þetta 

umhverfi sem að þú ert í, þannig að það er alveg rosalega dýrmætt. 

Þau voru öll sammála um að þetta væri mjög mikilvægur og nauðsynlegur hluti. Bjarni og Einar 

nefndu að með rýnifundunum væri reynt að tryggja að sjálfboðaliðunum liði vel og ekkert sæti 

eftir, eins og Einar sagði: 

Með rýnifundunum þá er verið að reyna að tryggja það að ef að menn eru með eitthvað 

sem situr eftir að grípa það strax. 

Sjálfboðaliðar geta óskað eftir að hitta sálfræðing ef þeir telja sig þurfa þess. Einar sagði að 

sjálfboðaliðar gætu líka fengið stuðning frá öðrum sjálfboðaliðum í teyminu: 

Sem betur fer að hérna að þetta er ágætur hópur og við getum alltaf alveg hringt á fundi 

ef þannig er að skipta og fengið stuðning. 

Viðmælendur sem eru í áfallateyminu sögðu að þeim væri boðin handleiðsla. Anna talaði um 

að það væru engir rýnifundir fyrir sjálfboðaliða í áfallateyminu, eins og er fyrir 

viðbragðsteymið. Hún talaði um að það væri alltaf hægt að tala við verkefnastjórana og fara í 

handleiðslu til þeirra:  

Auðvitað getur maður alltaf haft samband við verkefnastjórana og þá hefur verið mjög 

gott að ræða við þá, þú veist alveg eins og í útkalli þá... hefur maður oft verið að heyra í 

þeim ef maður er í vafa með eitthvað, þannig að þeir eru algjörlega til taks.  

Anna talaði þó um að hún myndi vilja hafa fundi fyrir áfallateymið eftir útkall, svipaða og 

rýnifundi fyrir viðbragðsteymið: 

Já ég held að það gæti alveg verið mjög svona gagnlegt að þú veist að setjast niður og fara 

yfir þetta þegar þetta er búið... Kannski væri einmitt hægt að hafa meira eitthvað svona 

alveg konkret viðræðufundi. 

Guðrún sagði að hún myndi ekki vilja fara í handleiðslu til verkefnastjóra, heldur myndi hún 

vilja fara til hlutlauss aðila sem tengdist ekki verkefninu. Guðrún sagði:  

Það sem að mér hefur kannski ekki fundist rétt, eiginlega bara mjög rangt er að fólki er 

alltaf boðið handleiðsla hjá verkefnastjóranum. 

Henni fannst að það ætti að vera í boði fyrir sjálfboðaliða að geta valið sér sálfræðing sem þeir 

myndu vilja leita til: 

Það á bara að segja strax, þú mátt bara fara þangað sem þú vilt og við greiðum fyrir það. 

Árni og Guðrún eru búin að taka lengi þátt í neyðaraðgerðum og þau minntust á hvað 

stuðningurinn hefur breyst en áður fyrr var hann lítill sem enginn. Samfélagið hefði tekið 

miklum breytingum og meiri vitundarvakning um andlegan líðan. Árni talaði um að hann hefði 

viljað stuðning eftir fyrstu stóru neyðaraðgerðina sem hann tók þátt í fyrir áratugum: 

Sjálfsögðu eftir á að hyggja en maður pældi ekkert í því það var ekkert í umræðunni sko. 

Það var ekkert í boði þarna... það voru allir búnir að vera í þessu... Ég var bara að taka á 

þessu eins og allir aðrir sem voru í þessu... Já eins og ég segi, þetta var svona fyrsta 

alvarlega og stóra útkallið sem ég lendi í og og það eru atriði sem að ég gleymi aldrei úr 

því. 

Guðrún nefndi að sjálfboðaliðinn sjálfur þurfti að sækjast eftir handleiðslu og sumir gleymdu 

því að þetta væri í boði og það vantaði að minna sjálfboðaliðann að hann gæti fengið þennan 

stuðning. Þetta hefði þó breyst og Guðrún sagði: 

Kannski bara fyrir svona fjórum fimm árum síðan að þá þurfti maður að segja, bíddu ætti 

ég ekki að fara í handleiðslu en það hefur breyst mjög mikið undanfarið. 

Árni og Guðrún sögðu að núna væri meira verið að fylgjast með að einstaklingum liði ekki illa. 

5 Umræða 

Í þessum kafla verður fyrst fjallað um styrkleika og veikleika rannsóknarinnar og mögulegar 

framtíðarrannsóknir. Síðan verður farið yfir niðurstöður fyrir hvert þema og fjallað um þær 

ályktanir sem hægt er að draga af niðurstöðum rannsóknarinnar og þær settar í samhengi við 

fræðilega umfjöllun. Markmið rannsakanda var að greina reynslu og upplifun sjálfboðaliða 

Rauða krossins í neyðaraðgerðum hérlendis. 

5.1 Styrkleikar og veikleikar 

Styrkleikar rannsóknarinnar eru að viðmælendur sögðu frá reynslu sinni af einlægni og 

svöruðu öllum spurningum rannsakanda. Einnig voru ýmsir þættir sem eru í samræmi við 

kenningar og rannsóknir sem áður hafa verið gerðar um sambærileg viðfangsefni. Rannsakandi 

telur það mikinn styrkleika að viðmælendur sýndu rannsókninni áhuga og nær allir sögðu að 

það mætti hafa samband við þau aftur ef rannsakandi hefði frekari spurningar.  

Veikleikar rannsóknarinnar eru lítið úrtak og því erfitt að alhæfa um þýðið. Einnig getur 

það verið veikleiki að hafa verið í samstarfi við Rauða krossinn með að útvega sjálfboðaliða og 

því hefði verið áhugavert að fá einnig viðmælendur með annarri úrtaksaðferð. Einnig eru 

veikleikar rannsókninnar stuttur tími og hefði verið hægt að fara dýpra ef ferlið hefði verið 

lengra. Þannig hefði mögulega verið hægt að ræða aftur við viðmælendurna og ná þannig meiri 

upplýsingum eða fara nánar í frásögn viðmælenda eftir að farið var að vinna úr gögnunum eftir 

viðtölin. Mögulega hefði verið markvissara að ræða eingöngu við sjálfboðaliða úr 

viðbragðsteyminu annars vegar eða áfallateyminu hins vegar þar sem verkefni þeirra eru um 

margt ólík.  

Í eigindlegum rannsóknum er nálægð rannsakanda við viðmælendur oftast mun meiri 

heldur en í megindlegum rannsóknum þar sem viðmælendur geta svarað nafnlaust. Því þarf 

að myndast ákveðið traust milli rannsakanda og viðmælanda (Katrín Blöndal og Sigríður 

Halldórsdóttir, 2013). Þannig gæti ef til vill reynst erfitt fyrir suma viðmælendur að segja 

nákvæmlega hvað þeim finnst og þeir gætu því haldið aftur á skoðunum sínum sem gæti haft 

áhrif á niðurstöður rannsóknarinnar. 

5.2 Mögulegar framtíðarrannsóknir 

Almannavarnakerfið hérlendis byggist að stórum hluta á framlagi sjálfboðaliða (Eydal, 

Ómarsdóttir o.fl., 2016) og því er mikilvægt að rannsaka hvernig þeir upplifa sína vinnu, svo 

hægt sé að bæta hana ef á þarf að halda. Áhugavert væri að gera fleiri rannsóknir á 

sjálfboðaliðum í neyðaraðgerðum, sérstaklega  upplifun þeirra og líðan. Þá væri hægt að hafa 

þýðið og úrtakið stærra og skoða sjálfboðaliða hjá öðrum félögum líka, eins og til dæmis 

Slysarvarnarfélaginu Landsbjörg.  Einnig væri áhugavert að rannsaka þá sjálfboðaliða sem eru 

ekki skráðir hjá félagasamtökum heldur bjóða fram aðstoð sína á staðnum. Þeirra framlag er 

ekki viðurkennt á sama hátt og hinna sem eru hluti af skipulegum félagasamtökum. Hægt væri 

að skoða þeirra framlag, hvað þeim finnst um samskiptin og hvernig þeim líður og hvort 

reynsla þeirra hefur áhrif á hvort þeir gerast skráðir sjálfboðaliðar hjá ákveðnum félögum. 

5.3 Ástæður 

Niðurstöður sýna að ástæður viðmælenda fyrir því að gerast sjálfboðaliðar falla að því sem 

Clary og Snyder (1999) settu fram um áhugahvata. Einn þeirra er gildi en langflestir 

viðmælendurnir töluðu um að ástæða þess að þeir gerðust sjálfboðaliðar væri að þeir vildu 

aðstoða og gefa eitthvað til baka til samfélagsins. Þeir hefðu mikinn áhuga á sjálfboðnu starfi 

og þeir vildu hjálpa fólki í neyð. Það er mjög algengt að gildi séu ástæða fyrir því að 

einstaklingar gerast sjálfboðaliðar, samanber rannsóknir Steinunnar Hrafnsdóttur, Ómars H. 

Kristmundssonar og Guðbjörgu Andreu Jónsdóttur (2017) og Sigrúnar Júlíusdóttur og 

Sigurveigar H. Sigurðardóttur (1997).  

Félagsskapur er einnig einn af aðal áhugahvötunum sem Clary og Snyder (1999) draga 

fram en tveir viðmælendur sögðu að þeir hefðu byrjað sjálfboðið starf því þeir þekktu fólk sem 

var sjálfboðaliðar hjá Rauða krossinum og langaði að vera með.  

Þekking er einn af áhugahvötum samkvæmt Clary og Snyder. Viðmælendur voru sammála 

um að þjálfun og reynsla af sjálfboðastarfi hjá Rauða krossinum hefði hjálpað þeim að takast 

á við óvænt slys í þeirra einkalífi. Með þjálfuninni bættu viðmælendur við sig færni og 

þekkingu. Viðmælendur mynda sambönd við aðra sem hafa sama áhugasvið og töluðu nokkrir 

um að þeir myndu vilja auka samskipti við fleiri sjálfboðaliða.  

Á það hefur verið bent að áhugi einn og sér er ekki nægjanleg skýring á af hverju fólk vinnur 

sjálfboðavinnu. Það kom einmitt fram í svörum eins viðmælanda að hann hefði haft mikinn 

áhuga á sjálfboðastarfi og því að gerast sjálfboðaliði. Hann hóf samt ekki að starfa sem 

sjálfboðaliði fyrr en hann gerðist starfsmaður Rauða krossins og kynntist starfseminni þannig. 

Þó að einstaklingar séu áhugasamir, þá þarf samt sem áður að biðja þá að taka þátt.  



57 

Samkvæmt kenningu Maslow hafa einstaklingar ákveðnar þarfir sem þeir leitast við að 

uppfylla (Atkinson, Atkinson og Hilgard, 1988). Það sem viðmælendur til taka sem ástæður 

fellur að þessu. Með því að taka þátt í sjálfboðnu starfi eru þeir að uppfylla vitrænar þarfir þar 

sem þeir eru að afla nýrrar þekkingar. Þeir fá einnig viðurkenningu annarra þar sem þeir finna 

fyrir þakklæti þolenda. Einnig er mjög greinilegt að sjálfboðin störf uppfylla félagsþörf. 

5.4 Stjórnun og skipulag 

Allir viðmælendur sögðust almennt vera ánægðir með neyðaraðgerðir á Íslandi og fannst 

vinnan vera vel unnin. Öll eru þau sjálfboðaliðar hjá Rauða krossinum og þeirra framlag nýttist 

vel í neyðaraðgerðum sem er í samræmi við niðurstöður rannsóknar Johansson, Danielsson 

o.fl. (2018) sem sýndi að sjálfboðaliðar sem eru hluti af skipulögðum félagasamtökum falla 

betur að neyðarviðbrögðum en óformlegir sjálfboðaliðar.  

Eitt að aðalverkefnum Rauða krossins á neyðartímum er að setja upp fjöldahjálparstöðvar 

(Jón Brynjar Birgisson, 2012) og töluðu allir viðmælendur um að helsta verkefni þeirra í 

neyðaraðgerðum væri að opna fjöldahjálparstöð og sinna þolendum. Tveir viðmælendur sem 

eru í áfallateyminu töluðu líka um að fjöldahjálparstöðvar væru eitt stærsta verkefnið en það 

hefði breyst þegar þær fóru að vinna sem sjálfboðaliðar í áfallateyminu og nú væri þeirra 

helsta verkefni að veita áfallahjálp.  

Þó starf í fjöldahjálparstöðvum sé meginverkefnið þá sögðu viðmælendur að aðstæður og 

aðgerðir gætu breyst og því þyrfti fólk að bregðast fljótt við og vera sveigjanlegt. Eðli 

fjöldahjálparstöðva breytist þegar líður á tímann frá því að atburðurinn á sér stað (Jón Brynjar 

Birgisson, 2012) og þar af leiðandi hlutverk sjálfboðaliðanna. Viðmælendurnir töluðu allir um 

að hlutverk þeirra breyttust þegar liði á aðgerðir.  

Allir viðmælendurnir voru búnir að vera lengi sjálfboðaliðar hjá Rauða krossinum fyrir utan 

einn. Hann talaði um að hann hefði tekið eitt námskeið hjá Rauða krossinum en hinir fimm 

viðmælendurnir höfðu tekið mörg námskeið. Nokkrir viðmælendur tóku sérstaklega fram að 

Rauði krossinn væri að standa sig vel að þjálfa fólk vegna verkefna í neyðaraðgerðum. Þeir 

sögðu einnig að þjálfunin hefði hjálpað þeim þegar þeir komu að óvæntum slysum í sínu 

daglega lífi. Rauði krossinn telur einmitt mikilvægt að sjálfboðaliðar séu vel þjálfaðir svo að 

þeir geti sinnt flóknum verkefnum meðan á sjálfri neyðaraðstoðinni stendur (Jón Brynjar 

Birgisson, 2012). Fyrri rannsóknir sýna að áætlanagerð, æfingar og þjálfun er leið til þess að 

kraftar sjálfboðaliða nýtist sem best (Johansson, Karlsson, o.fl., 2015). Rannsóknir hafa sýnt að 

þjálfun skiptir máli og sjálfboðaliðar séu öruggir í sínum hlutverkum (Thormar, Gersons, o.fl., 

2013). 

Mismunandi er hversu lengi sjálfboðaliðar eru að störfum við neyðaraðgerðir og töluðu 

allir viðmælendur um að það færi eftir atburðunum. Ef atburðurinn væri umfangsmikill þá 

væru þeir lengur að störfum. Það væri líka mikill metnaður hjá sjálfboðaliðum og því væru þeir 

oft lengur að störfum en æskilegt væri. Tímalengd verkefna áfallateymisins er gjarnan styttri 

en hjá sjálfboðaliðum í viðbragðshópum. Verkefni áfallateymisins eru meira markviss viðtöl. 

Verkefnunum lýkur þegar þolendur eru komnir aftur heim til sín eða þeim hefur verið fundinn 

tímabundinn dvalarstaður og þörfin fyrir fjöldahjálparstöð er þannig ekki lengur til staðar.  

Viðmælendur töluðu um að gott væri að hittast þegar verkefninu væri lokið og ræða 

saman áður en allir færu til síns heima. Enginn viðmælendanna hafði neikvæða reynslu af starfi 

sínu í neyðaraðgerðum, þó þau segðu að vissulega gætu aðstæður verið afar erfiðar. Þeim 

fannst að þau væru að sinna mikilvægu og spennandi starfi. Einn viðmælandi sagði að líðan 

hans í neyðaraðgerðum væri mótsagnakend. Þig langar til að eitthvað gerist en á sama tíma 

viltu alls ekki að neitt gerist. 

5.5 Samskipti 

Viðmælendur höfðu samskipti við marga aðra viðbragðsaðila í neyðaraðgerðum. Þessi 

samskipti snérust fyrst og fremst um að veita og taka á móti upplýsingum. Niðurstöður sýna 

að almennt eru samskipti milli sjálfboðaliða og við aðra aðila í neyðaraðgerðum góð, jákvæð, 

fagmannleg og allir vinna vel saman. Einn viðmælandi talaði þó um að stundum hefðu komið 

upp hnökrar í samskiptum við starfsmenn Rauða krossins. Mikilvægt er að starfsmenn beri 

traust til sjálfboðaliða svo það verði ekki árekstrar milli þeirra. Hlutverkin þurfa að vera skýr 

(McClam og Spicuzza, 1988; Sigurveig H. Sigurðardóttir, 2008). 

Tveir viðmælendur nefndu að stundum mynduðust tveir hópar sjálfboðaliða, annars vegar 

af höfuðborgarsvæðinu og hins vegar á landsbyggðinni. Það þyrfti að tryggja að fólk þekktist 

betur svo samvinnan yrði betri. Þetta kemur heim og saman  við rannsókn Meyer o.fl. (2018) 

þar sem að þátttakendur töldu samskipti vera lykilatriði að góðri samvinnu. Viðmælandi úr 

áfallateyminu myndi vilja auka samskiptin í teyminu og halda fræðslukvöld svo að allir gætu 

kynnst. Sjálfboðaliði þarf að upplifa að hann sé hluti af ákveðinni heild og hefur sá þáttur áhrif 

á hvort hann endist í sjálfboðastarfi. Það að hitta aðra sjálfboðaliða er óformlegur stuðningur 

sem er mikilvægur fyrir sjálfboðaliðann (Sigurveig H. Sigurðardóttir, 2008). Einnig er gott að 

bjóða upp á fræðslu til að viðhalda áhuganum. 

5.6 Líðan 

Niðurstöðurnar sýna að það er munur á líðan sjálfboðaliða á meðan aðgerðir standa yfir og 

síðan eftir aðgerðir. Á meðan á aðgerðum stendur er mikið að gerast, fólk er að sinna 

verkefnum sínum og setur tilfinngarnar til hliðar. Engum leið illa á meðan aðgerðir stóðu yfir, 

þó aðstæður gætu verið erfiðar. Í rannsókn Sigríðar B. Þormar (2013) kom í ljós að hluti 

sjálfboðaliða fann fyrir neikvæðum afleiðingum eins og kvíða og áfallastreituröskun eftir 

sjálfboðastarf. Það á hins vegar ekki við viðmælendur í þessari rannsókn sem mögulega getur 

stafað af því hvernig Rauði krossinn á Íslandi sinnir sjálfboðaliðum að loknum 

neyðaraðgerðum. Þó verður að taka fram að þessar rannsóknir eru ólíkar. Rannsókn Sigríðar 

var megindleg með 516 þátttakendum (Thormar, Gersons, o.fl., 2013) en þessi rannsókn var 

eigindleg með sex viðmælendur. 

Varðandi líðan eftir aðgerðir skiptust viðmælendur í rannsókninni í tvo hópa. 

Helmingurinn sagði að eftir aðgerðir þyrfti maður að passa upp á sig. Sumir áttu það til að 

hugsa um hvernig þeir brugðust við í verkefnunum og aðrir voru þreyttir ef aðstæður voru 

mjög erfiðar. Hinir sögðust reyna að hitta hina sjálfboðaliðanna og tala um atburðina strax að 

þeim loknum, svo að enginn færi heim með eitthvað ósagt. 

5.7 Stuðningur 

Sjálfboðaliðarnir sem eru í viðbragðsteyminu fara á rýnifund eftir að aðgerðum lýkur og ræða 

þær. Þetta er góður stuðningur og sjálfboðaliðar geta rætt við aðra með sömu reynslu. Ef 

sjálfboðaliðar þurfa frekari stuðning geta þeir fengið að hitta sálfræðing.  

Sjálfboðaliðum í áfallateyminu er boðin handleiðsla hjá verkefnisstjóra eftir aðgerðir. Hjá 

einum viðmælanda kom það sjónarmið að sjálfboðaliðarnir ættu frekar að eiga möguleika á 

að leita til hlutlauss aðila. Annar viðmælandi í áfallateyminu nefndi að gott væri að hafa fundi 

fyrir sjálfboðaliða í áfallateyminu eftir útkall.  

Stuðningur hefur batnað frá því sem áður var þegar hann var lítill sem enginn. Nú er meira 

hugsað um andlega líðan fólks og passað upp á að fólki fái stuðning. Með andlega líðan skiptir 

máli að sjálfboðaliðar fái stuðning frá sjálfboðaliðahreyfingunni (Thormar, Gersons, o.fl., 

2013). Með rýnifundum og handleiðslu eftir neyðaraðgerðir er verið að tryggja að enginn sitji 

eftir með eitthvað á sálinni.  

Passa þarf upp á sjálfboðaliða á Íslandi þar sem viðbragðskerfið byggir mikið á þeim. 

Útköllum viðbragðsaðila mun eins og áður hefur komið fram líklegast fjölga á komandi árum 

vegna þeirrar hættu sem fylgir lofslagbreytingum (Braman, Aalst, o.fl., 2013) og álagið á 

sjálfboðaliða þar með aukast. 

6 Lokaorð 

Sjálfboðaliðar eru mikilvægur hluti almannavarnakerfisins á Íslandi og því er hlutverk þeirra 

lykilatriði og ómissandi fyrir samfélagið.  

Markmið rannsóknarinnar var að lýsa hlutverki sjálfboðaliða í neyðaraðgerðum hjá Rauða 

krossinum á Íslandi og í ritgerðinni var svarað rannsóknarspurningunni, „Hvert er hlutverk 

sjálfboðaliða hjá Rauða krossinum í neyðaraðgerðum innanlands?“. 

Einstaklingar gerast sjálfboðaliðar af ýmsum ástæðum svo sem af því að þeir vilja hjálpa 

öðrum og/eða fá aukinn félagsskap. Þeir sinna þolendum á neyðartímum og viðbragðsaðilar 

vinna vel saman að sameiginlegum markmiðum. Samskipti allra aðila í neyðaraðgerðum ganga 

yfirleitt mjög vel. Sjálfboðaliðar Rauða krossins fá þjálfun til að geta verið öruggir í sínum 

hlutverkum og halda góðu skipulagi til dæmis við að starfrækja fjöldahjálparstöðvar  og veita 

sálrænan stuðning.  

Aðstæður í neyðaraðgerðum eru aldrei eins og því þurfa sjálfboðaliðar að vera tilbúnir að 

bregðast við óvæntum uppákomum. Því er það svo að þó sjálfboðaliðar hafi ákveðið hlutverk 

í samræmi við skipulag, þá er það oft á tíðum mjög breytilegt. Um leið og aðstæður breytast, 

breytist hlutverk sjálfboðaliða. Sjálfboðaliðar þurfa því að vera sveigjanlegir og bregðast við 

nýjum aðstæðum. Rannsóknin sýnir að  leggja þarf áherslu á þennan þátt við þjálfun og 

stjórnun sjálfboðaliða. Það má velta því fyrir sér af hverju þessi breytileiki er svona mikill, hvort 

að það sé vegna eðlis tilvikanna, fámennis viðbragðsaðila eða að mögulega sé skipulagi 

ábótavant og ekki hafi verið gert ráð fyrir öllum verkþáttum í því.  

Niðurstöður sýna að viðmælendur eru mjög ánægðir með hlutverk sitt og samstarf við 

Rauða krossinn á Íslandi. Sjálfboðaliðar finna að hlutverk þeirra er mikilvægt og reynsla allra 

er mjög jákvæð. Aðstæður í neyðaraðgerðum geta verið erfiðar en þrátt fyrir það líður engum 

illa. Rauði krossinn stendur sig vel að þjálfa sjálfboðaliða og útvega þeim þær bjargir sem þeir 

þurfa til að sinna verkefnum sínum. Nær allir viðmælendur, líka í áfallateyminu, töluðu um að 

rýnifundir þar sem allir gætu hist eftir aðgerðir og rætt saman skiptu mjög miklu máli og væru 

nauðsynlegur hluti af ferlinu. Þeir eru hins vegar einungis haldnir fyrir sjálfboðaliða í 

viðbragðsteyminu.  

Rannsakandi telur æskilegt að fleiri rannsóknir verði gerðar á hlutverki sjálfboðaliða í 

neyðaraðgerðum hérlendis til þess að hið mikilvæga hlutverk þeirra í almannavörnum á Íslandi 

skili sér enn betur.  

Viðauki I – Kynningarbréf 

Ágæti viðtakandi 

Undirrituð er að fara að framkvæma rannsókn sem er hluti af meistaraverkefni mínu við 

Félagsráðgjafardeild Háskóla Íslands. Leiðbeinandi minn og ábyrgðaraðili rannsóknarinnar er 

dr. Steinunn Hrafnsdóttir. Markmið rannsóknarinnar er að varpa ljósi á hlutverk sjálfboðaliða 

hjá Rauða krossinum á Íslandi í neyðaraðgerðum innanlands. Rannsókninni er ætlað að ná sem 

bestri heildarmynd af hlutverki sjálfboðaliða í neyðaraðgerðum og þeirra upplifun. Rannsóknin 

er eigindleg viðtalsrannsókn og tekin verða hálfstöðluð viðtöl við viðmælendur. Þátttaka í 

rannsókninni felur í sér hálftíma til einnar klukkustundar viðtal við rannsakanda. Viðtalið er 

hljóðritað og síðan afritað orðrétt og þeim eytt að rannsókn lokinni. Ekki verður hægt að rekja 

svör til einstakra þátttakenda. Unnið verður úr niðurstöðum viðtalsins undir handleiðslu 

Steinunnar Hrafnsdóttur leiðbeinanda. Niðurstöðurnar munu síðan verða birtar í MA- ritgerð 

rannsakanda og eftir atvikum kynntar með öðrum hætti. 

Ég leita til þín í þeirri von að þú getir gefið þér tíma til að svara nokkrum spurningum. Þín 

þátttaka er mér mikils virði. Fyllst trúnaðar og nafnleyndar verður gætt en farið verður með 

persónuupplýsingar og skráningu þeirra í samræmi við lög nr. 90/2018 um persónuvernd og 

vinnslu persónuupplýsinga.  

Ef nánari upplýsinga er óskað er hægt að hafa samband við undirritaða og/eða Steinunni 

Hrafnsdóttur, leiðbeinanda (netfang: steinhra@hi.is).  

 

Þrúður Kristjánsdóttir 

Meistaranemi í félagsráðgjöf 

Tölvupóstur: thk36@hi.is 

Símanúmer: 663-5198 

Viðauki II – Upplýst samþykki 

Ég hef lesið kynningarbréf um þátttöku í rannsóknarverkefni um hlutverk sjálfboðaliða Rauða 

krossins á Íslandi í neyðaraðgerðum innanlands. Mér hefur verið kynnt rannsóknin og tilgangur 

hennar.  

Rannsókn þessi er hluti af lokaverkefni rannsakanda, Þrúðar Kristjánsdóttur, til MA gráðu í 

félagsráðgjöf til starfsréttinda við Félagsráðgjafardeild Háskóla Íslands. Leiðbeinandi og 

ábyrgðaraðili rannsóknarinnar er dr. Steinunn Hrafnsdóttir.  

Markmið rannsóknarinnar er að varpa ljósi á hlutverk sjálfboðaliða hjá Rauða krossinum á 

Íslandi í neyðaraðgerðum innanlands. Rannsókninni er ætlað að ná sem bestri heildarmynd af 

hlutverki og reynslu sjálfboðaliða í neyðaraðgerðum. 

Tekið verður hálftíma til einnar klukkustundar viðtal þar sem leitast verður eftir því að öðlast 

dýpri skilning á hlutverki sjálfboðaliða í neyðarðgerðum hjá Rauða krossinum á Íslandi. Viðtölin 

verða hljóðrituð og rituð orðrétt upp af Þrúði Kristjánsdóttur sem mun vinna úr þeim undir 

handleiðslu leiðbeinanda, Steinunnar Hrafnsdóttur. Til þess að gæta trúnaðar og nafnleyndar 

þátttakenda mun rannsakandi afmá persónuauðkenni m.a. með því að breyta nöfnum og 

verður gögnum eytt að lokinni rannsókn. 

Ávinningur minn af þátttöku í rannsókninni er að ég get sagt frá minni reynslu og upplifun sem 

sjálfboðaliði í neyðaraðgerðum hjá Rauða krossinum á Íslandi og gefið skýrari mynd af 

hlutverki sjálfboðaliða. Niðurstöður rannsóknarinnar geta reynst Rauða krossinum á Íslandi 

gagnlegar.  

Ég skil að mér er frjálst að hafna að svara spurningum í rannsókninni og get hætt þátttöku 

hvenær sem er án skýringa. Fyllsta trúnaðar og nafnleyndar verður gætt og farið verður með 

persónuupplýsingar og skráningu þeirra í samræmi við lög nr. 90/2018 um persónuvernd og 

vinnslu persónuupplýsinga. Undirrituð/undirritaður samþykkir að taka þátt í 

rannsóknarverkefninu. 

 

_______________________________________________________  

Staður og dagsetning 

 

 _______________________________________________________  

Undirskrift þátttakanda  

 

_______________________________________________________  

Undirskrift rannsakanda 

Viðauki III – Viðtalsvísir 

 

Bakgrunnsspurningar 

• Aldur, kyn, starf, menntun 

Reynsla og hlutverk innan félagsins 

• Hvers vegna byrjað að starfa fyrir Rauða krossinn? 

• Hversu lengi? 

• Verkefni, ábyrgð, þjálfun. 

Verkefni í neyðaraðgerðum 

• Hlutverk, tími, útkall, breytingar 

• Önnur áföll 

Samskipti við aðra aðila meðan aðgerðum stóð 

• Hverjir (utan og innan Rauða krossins) 

• Frumkvæði, upplifun, reynsla 

Lærdómur af atburðinum (atburðunum) 

• Upplifun, líðan (á meðan á aðgerðum stóð og eftir) 

• Stuðningur 

• Hvað gekk vel/síður, hverju má breyta 

 


